
Útdráttur 

Markmið rannsóknarinnar var að skoða viðhorf, þekkingu og upplifanir fagfólks sem 

hefur komið að mansalsmálum á Íslandi. Notast var við eigindlegar rannsóknaraðferðir í 

formi viðtala og voru þátttakendur sem uppfylltu markmið rannsóknarinnar valdir með 

markmiðsúrtaki. Alls urðu þátttakendurnir sjö, sem allir höfðu það sameiginlegt að hafa 

komið að vinnu í mansalsmálum, hvort sem það var í beinni vinnu, að stefnumótun eða 

bæði. Framkvæmd rannsóknar stóð yfir frá ágúst til nóvember 2013.  

Helstu niðurstöður sýndu fram á að þátttakendur töldu mansalsmál vera erfið í 

vinnslu og flókin. Allir höfðu jákvætt viðhorf til þeirra breyting í lagaumhverfi sem orðið 

hafa undanfarin ár á Íslandi, til að geta betur mætt þörfum þolenda og stuðlað að vernd 

þeirra. Þátttakendur voru þó jafnframt sammála um það að enn vantaði mikið upp á 

þekkingu og meðvitund fagfólks ólíkra starfstétta um mansal almennt og þörfina fyrir 

aukna þjálfun. Einnig væri þörf á að auka meðvitund almennt um ólíkar tegundir 

mansals og að skilja betur hinar flóknu þarfir þolenda sem væru mjög 

einstaklingsbundnar. 

 

 

 

 

 

Lykilorð: Mansal, nútíma þrælasala, stefnumótun, þjónusta, félagsráðgjöf  

Abstract 

The aim of this research was to examine the attitudes, knowledge and experience of 

professionals who have worked with human trafficking cases in Iceland. Qualitative 

research methods was used in the form of interviews and were participants who met 

the objectives of the study selected with a purposive sampling. Seven professionals 

participated, all of whom had in common to have worked in human trafficking cases, 

whether it was in direct work, the policies or both. The survey lasted from August to 

November 2013. 

The main results showed that participants believed human trafficking cases to be 

difficult to process and complicated. All had a positive attitude to the changes in the 

legal environment that have occurred in recent years in Iceland, in order to better meet 

the needs of victims and contribute to their protection. Participants also agreed, 

however, that it still needed a lot of awareness of professionals with different 

professions about trafficking in general and the need for increased training. Also the 

need to increase the general awareness about different types of human trafficking and 

to better understand the complex needs of the victims. 

Formáli 

Ritgerð þessi er lokaritgerði í meistaranámi til starfsréttinda við félagsráðgjafadeild 

Háskóla Íslands. Verkið er metið til 30 ECTS eininga og var unnin haustið 2013 og lauk 

desember sama ár. Ég vil þakka leiðbeinanda mínum Guðbjörgu Ottósdóttur fyrir góða 

og faglega leiðsögn við framkvæmd og hvatningu á meðan vinnu stóð. Einnig vil ég 

þakka viðmælendum mínum fyrir að gefa af tíma sínum og þann áhuga sem þeir sýndu. 

Fyrir yfirlestur ritgerðar vil ég þakka Hildi Aðalsteinsdóttur og Rakeli Mjöll 

Guðmundsdóttur. 

Ég vil einnig þakka kærasta mínum, Ólafi Þór Rúdólfssyni og dóttur minni fyrir 

óendanlega þolinmæði og stuðning á meðan unnið var að þessari rannsókn. Foreldrum 

mínum og vinum þakka ég fyrir andlegan stuðning og hvatningu. 

1 Inngangur  

Mikil umræða hefur skapast á Íslandi um þau áhrif sem mansal getur haft á líf einstaklinga. 

Sérstaklega í ljósi mannréttinda, en mansal er talið vera ein af grófustu birtingarmyndum 

mannréttindabrota (Androff, 2011). Aðgerðaráætlun íslenska ríkisins gegn mansali fyrir árin 

2013 til 2016 hefur það að markmiði að upplýsa og fræða faghópa sem og samfélagið allt um 

nálgun, umfang og einkenni mansals og þolenda þess (Innanríkisráðuneytið, 2013). 

Matsrannsókn sem gerð var í Bandaríkjunum um þarfir, bæði þolenda mansals og þeirra sem 

vinna með þolendum, sýndi fram á að ýmsir þættir eins og lagaumgjörð, fræðsla og 

stefnumótun höfðu áhrif á hvers konar þjónusta var veitt og viðhorf til hennar (Clawson, 

Small, Go og Myles, 2003). Það getur því verið gagnlegt að skoða viðhorf þess fagfólks sem 

kemur að mansalsmálum og hvernig áhrif viðhorf hafa á störf þeirra. Stór hluti vinnu með 

þolendum mansals er ferill sem oft er framkvæmdur af ýmsum og oft ólíkum faghópum í 

samfélaginu. 

1.1 Tilgangur og Markmið 

Viðfangsefni rannsóknarinnar var að skoða viðhorf, þekkingu og reynslu þeirra faghópa sem 

koma að mansalsmálum á Íslandi. Skilgreining á þekkingu og viðhorfi vísar til þess hvernig 

þeir nálgast skjólstæðinga sína. Hvaða þættir hafa áhrif á vinnuaðferðir og hugmyndir um 

einstaklinga í mansali og hvort starfið geri kröfur um ákveðna menntun. Til að fá betri yfirsýn 

yfir hvaða þættir móta og hafa áhrif á viðhorf fagfólks er mikilvægt að skoða til að mynda 

hvort munur sé á ólíkum valdastigum innan þjónustuferlisins; þeir sem starfa í beinni vinnu 

með einstaklingunum, þeir sem móta starfsáætlanir og jafnframt þeirra sem fara með 

umboðsvaldið. Sérstaklega verður þetta skoðað með tilliti til takmarkana og samvinnu ólíkra 

stofnana.  

Markmið rannsóknarinnar er því að gera grein fyrir þekkingu, starfi og viðhorfum 

fagfólks, til þess að fá aukna innsýn í hvaða þættir móta starfsaðferðir þeirra. Til að ná 

þessum markmiðum voru settar fram rannsóknarspurningar sem hafa þann tilgang að fá svör 

við þessum þáttum. Vonast er til þess að þessi rannsókn nái að lýsa upplifunum starfsmanna 

og hvað það er sem hefur áhrif á viðhorf þeirra og þá þjónustu sem þeir veita. 

Rannsóknin leitast eftir að svara eftirfarandi rannsóknarspurningum: 

 Hver eru viðhorf, reynsla og upplifun fagfólks sem hefur komið að mansalsmálum? 

 Hvaða þættir hafa áhrif á viðhorf, þekkingu og reynslu þeirra sem hafa komið að 

mansalsmálum? 

1.2 Mikilvægi og gildi rannsóknar 
Mikið hefur verið skrifað um einkenni og afleiðingar mansals og vændis þar sem reynt hefur 

verið að útskýra umfang, áhrif og afleiðingar þess á þolendur. Fáar rannsóknir snúa hins 

vegar að reynslu og viðhorfum þeirra sem vinna með þolendum mansals. Á Íslandi er vöntun 

á báðum sviðum. Aðgerðaráætlun ríkisins gegn mansali byggir á niðurstöðum spurningalista 

sem sendir voru til yfirmanna stofnana sem koma að einhverju leyti að vinnslu mansalsmála. 

Markmiðið með spurningalistanum var að skoða hver aðkoma viðomandi stofnann væri í 

slíkum málum og einnig hvernig þeir skilgreindu hlutverk sinnar stofnunar og hvað þyrfti að 

gera til að bæta þjónustu við þolendur og vinnu (Innanríkisráðuneytið, 2013). Þessi rannsókn 

skoðar fremur hvernig viðhorf ólíkra faghópa gæti haft áhrif á þjónustuna sem tilteknir aðilar 

veita og hvernig þekking þeirra hjálpar þeim.  

Vitundarvakning hefur nú þegar orðið um mikilvægi fræðslu til handa því fagfólki sem 

kemur að mansalsmálum. Áhersla er þar lögð á mikilvægi þekkingar á einkennum mansals til 

þess að hægt sé að grípa inn í aðstæður þolenda og aðstoða þau með sem bestum hætti. 

Þessi rannsókn hefur það gildi að veita aukna innsýn inn í núverandi þekkingargrunn og 

viðhorf fagfólks sem vinnur með þolendum mansals á ólíkum stigum og í ólíkum fagstéttum 

og þannig varpa ljósi á þá þætti sem móta starfsaðferðir og vinnulag í þessum málaflokki. 

1.3 Uppbygging ritgerðar 

Ritgerðinni er skipt upp í níu kafla. Á eftir kafla eitt, sem er inngangur, kemur kafli tvö þar 

sem fjallað er um helstu tegundir mansals, umfang þess og áhættuþætti ásamt umfjöllun um 

alþjóðlega samninga og mikilvægi fræðslu. Í kafla þrjú verður skoðar hvernig mansal birtist á 

Íslandi og hvaða markmiðum hefur verið náð í baráttunni gegn mansali. Í fjórða kafla verður 

fjallað um vinnu með þolendum mansals og aðkomu félagsráðgjafa þar að lútandi. Jafnframt 

verður sagt frá helstu kenningum er viðkemur vinnu með þolendum mansals. Í fjórða kafla 

verður einnig skoðað hvaða þættir það eru sem móta áhrifaríkar starfsaðferðir í vinnu með 

þolendum mansals og hvernig hugmyndafræði og starfsaðferðir í félagsráðgjöf geta nýst í þá 

vinnu. Í kafla fimm verður gerð grein fyrir þeim rannsóknaraðferðum sem beitt var í 

rannsókninni og sagt frá þátttakendum, aðferðum, framkvæmd rannsóknar og úrvinnslu 

gagna, ásamt mögulegum styrkleikum og veikleikum rannsóknarinnar ásamt því að skoða 

siðferðisleg álitamál. Í kafla sex verður gerð grein fyrir niðurstöðum rannsóknarinnar og í 

sjöunda kafla kemur umræða um niðurstöðurnar í samhengi við fræðilega umfjöllun 

ritgerðarinnar og rannsóknarspurningar.  

2 Mansal: Hugtök, skilgreiningar og viðbrögð alþjóðasamfélagsins 

Í þessum kafla verður farið yfir helstu skilgreiningar á mansali, hverjir helstu áhættuþættirnir 

eru og hvaða afleiðingar það getur haft fyrir einstakling að vera seldur mansali. Einnig verður 

gerð grein fyrir viðbrögðum alþjóðasamfélagsins við mansali og stuttlega sagt frá helstu 

alþjóðasamningum sem eiga að sporna gegn mansali.  

2.1 Helstu skilgreiningar á mansali 

Mansal er alþjóðlegt vandamál og talið vera eitt alvarlegasta mannréttindabrotið sem á sér 

stað í heiminum í dag (Alvarez og Alessi, 2012; Hodge, 2008; Okech, Morreau og Benson, 

2011; United Nations, 2010). Um er að ræða flókið fyrirbæri en hugtakið sjálft felur í sér sölu 

á fólki til hagnaðar. Það er jafnan talin vera einfaldasta skilgreiningin á flóknum og 

alþjóðlegum vanda. Talað er um mansal sem nútíma þrælasölu þar sem einstaklingur er 

sviptur rétti sínum og frelsi og er nýttur til hagnaðar (Alvarez og Alessi, 2012; Androff, 2011; 

United Nations, 2010). Mansal og nútíma þrælasala eru jafnvel orðin jafngild hugtök í notkun 

nú til dags. Hugtakið mansal varð til út frá lagalegu sjónarmiði, sem viðbót við skilgreiningar 

á eiturlyfja- og vopnasölu, þar sem einstaklingar voru seldir á milli ríkja. Þess vegna eru sumir 

fræðimenn á því að nútíma þrælasala eigi betur við til að ná einnig utan um þann hóp sem 

seldur er í þrældóm innan eigin ríkis (Alvarez og Alessi, 2012; Androff, 2011). 

Alþjóðastofnanir eins og Sameinuðu Þjóðirnar (e. United nations, hér eftir SÞ) hafa bent á 

mikilvægi þess að notast við alþjóðlega skilgreiningu til að auðvelda stjórnvöldum í 

heiminum að takast á við þennan vanda. Helstu sjónarmið sem eru ráðandi í skilgreiningum á 

mansali snúa að mannréttindum, skipulagðri glæpastarfsemi, kynbundnu ofbeldi og 

fólksflutningum (Alvarez og Alessi, 2012; Androff, 2011; United Nations, 2010).  

Ýmsar birtingarmyndir eru ráðandi í mansali sem hafa það sameiginlegt að nýta sér 

einstakling og kúga hann. Hér verða talin upp nokkrar helstu skilgreiningar á nútíma 

þrælasölu: 

1. Kynlífsþrælkun (e. sex trafficking) er þekktasta tegundin af mansali þar sem 

einstaklingur er seldur, annað hvort á milli landa eða innan heimalands síns, til 

vinnu á kynlífsmarkaði. Algengast er að konur og börn séu seld í þessum tilgangi 

(Androff, 2011; Cree, 2008; Hodge og Lietz, 2007; Roby, 2007; Weitzer, 2007).  



14 

2. Barnaþrælkun (e. child trafficking) á sér stað þegar börn eru seld eða þvinguð í 

barnahernað, þjónustustörf og/eða á kynlífsmarkað (Androff, 2011; Cree, 2008; 

Hodge og Lietz, 2007; Jones ofl., 2007; Roby, 2007; Weitzer, 2007).  

3. Eigna þrælkun (e. chattel slavery) á sér stað þegar einstaklingur er eign einhvers og 

er annað hvort fæddur inn í þrældóm eða keyptur (Androff, 2011). 

4. Skuldaánauð (e. debt bondage ) á við um einstaklinga sem hafa skuldbundið sig til 

þess að vinna af sér skuld sem það tók vegna veikinda eða annars kostnaðar. Í 

þessu tilviki er það oft svo að vextirnir eru óeðlilega háir og gerir það fólki nærri 

ógerlegt að borga skuldina nokkurn tíma til baka. Skuldin erfist þá yfirleitt til barna 

sem halda áfram að borga af skuldinni (Androff, 2011). 

5. Ríkisþrældómur (e. state slavery) vísar til þess að ríkið þvingar eigin ríkisborgara til 

vinnu, þá helst notað í sambandi við hernað og herskyldu (Androff, 2011). 

6. Þrælkun í þjónustustörfum (e. domestic servitude) er algengust meðal kvenna og 

barna þar sem þau eru einangruð frá umheiminum og neydd til að sjá um 

heimilisstörf (Androff, 2011; Black, 2002). 

7. Samningsbundinn þrældómur (e. contract slavery) á við þegar fólk er laðað til 

vinnu milli staða með samningum sem lofa betra lífi. Fólk skrifar undir samning en 

þegar það kemur á staðinn er ekki staðið við hann. Fólk er þá þvingað til vinnu en 

samningurinn er notaður til að hylja yfir ólöglega starfsemi. Þetta er ein af aðal 

leiðunum til að laða að fólk í ólöglega vinnustarfsemi og til kynlífsþrælkunar 

(Androff, 2011). 

Fyrstu tvær skilgreiningarnar eru hvað þekktastar og mest í umræðunni þegar kemur að 

mansali. Það hefur verið gagnrýnt að því leyti að það ýti undir að þolendur annarra tegunda 

mansals séu þá síður greindir sérstaklega og þá í ljósi þess að þær eru einnig algengar 

(Alvarez og Alessi, 2012; Cree, 2008; Hodge og Lietz, 2007; Roby, 2007; Weitzer, 2007). 

Önnur umræða er áberandi varðandi skilgreiningu á hugtakinu mansal um það hvort 

greinarmunur eigi að vera gerður á þeim sem eru seldir í mansal (e. human in trafficking) og 

smygli á fólki (e. smuggling of migrants) (United Nations, 2010). SÞ hafa lagt áherslu á 

mikilvægi þess að skilgreina muninn á þessu tvennu, sérstaklega til að hægt sé að gera sér 

betur grein fyrir umfangi hvors fyrir sig. Þó benda þeir einnig á að þetta tvennt geti farið 

saman en að munurinn liggi aðallega í lagalegum útskýringum (United Nations, 2010). Sá 

hópur einstaklinga sem smyglað er ólöglega á milli ríkja, hælisleitendur og innflytjendur eru í 

ákveðnum áhættuhópi fyrir því að verða fyrir ýmiss konar misnotkun. Þar má til dæmis nefna 

minna aðgengi að réttindum innan þess ríkis sem það flyst til, slæmum aðstæðum og mansali 

(Alvarez og Alessi, 2012; Martinez- Brawley og Zorita, 2011). Oft sjá manseljendur tækifæri í 

því að nýta sér bágar aðstæður þessara hópa þegar þeir eru komnir inn í landið í stað þess að 

flytja inn fólk sjálfir til að selja (Mahmoud og Tehesch, 2010). Ólíkt skilgreiningu um 

einstakling sem hefur verið seldur mansali þá felur sú skilgreining um smygl á fólki ekki 

endilega í sér þann tilgang að misnota einstaklinginn eða notfæra sér aðstæður og 

valdaójafnvægi. Þessi hópur er þó í ákveðnum áhættuhópi að verða fyrir misnotkun 

(Mahmoud og Tehesch, 2010; Okech o.fl., 2011; UNODC, 2012; UNODC, 2010). SÞ benda líka 

á að ólöglegur flutningur á milli ríkja þarf að eiga sér stað þegar átt er við smygl á fólki en 

einstaklingur þarf ekki að vera fluttur á milli ríkja til að teljast fórnarlamb mansals (United 

Nations, 2010; UNODC, 2011; UNODC, 2012).  

2.1.1 Umfang og áhættuþættir 

Talið er að árlega verði um þúsundir einstaklinga fórnarlömb mansals (Androff, 2011; United 

Nations, 2010). Í flestum tilvikum er um að ræða konur en einnig er álitið að um helmingur 

þeirra einstaklinga sem seldir eru á milli ríkja séu börn (Hodge, 2008; United Nations, 2010). 

Þessir hópur fórnarlamba er í flestum tilvikum seldur í einhvers konar kynlífsþrælkun 

(Innanríkisráðuneytið, 2013; United Nations, 2010). Erfitt hefur reynst að fá raunhæfar tölur 

um fjölda þeirra sem seldir eru mansali. Undanfarin ár hafa ólíkar tölur um fjölda þeirra sem 

eru seldir mansali komið fram. Bale (eins og vísað er til í Androff, 2011) gerir ráð fyrir að um 

27 milljónir einstaklinga séu seldir í einhvers konar nútíma þrældóm. Á svipuðum tíma árið 

2006 gerðu Bandaríkin ráð fyrir því að um 800 þúsund einstaklingar hafi verið seldir á milli 

landa það árið, stærsti hlutinn konur, og að á bilinu 2- 4 milljónir einstaklinga hafi verið seldir 

í þrældóm innan landamæra (United States Department of State, 2008). Þessar tölur miða SÞ 

við og leggja áherslu á þá sem eru seldir í kynlífsþrælkun (Androff, 2011). Hins vegar í nýlegri 

skýrslu utanríkisráðuneytis Bandaríkjanna er nú áætlað að á bilinu 27 milljóna einstaklinga 

séu seldir í einhvers konar nútíma þrælasölu (United States Department of State, 2013). 

Þessar tölur eru í samræmi við þær sem Bale (eins og vísað er í Androff, 2011) hefur sett 

fram. Androff (2011) bendir á mikilvægi þess að þörf sé á að gera sér betur grein fyrir 

umfangi og með áreiðanlegum tölum geti það hjálpað til við að sporna frekar við þessum 

vanda í stað þess að mismunandi skilningur sé lagður í umfang vandans. 

Með aukinni vitundarvakningu á kynbundnu ofbeldi gagnvart konum og börnum hefur 

umræðan um nútíma þrælasölu náð hámarki alþjóðlega (Androff, 2011; Weitzer, 2007). 

Kynbundið ofbeldi gagnvart konum hefur alvarlegar sálfræðilegar og félagslegar afleiðingar 

fyrir einstaklinga og það gerir þá varnarlausari gagnvart manseljandanum. Það auðveldar 

þeim meðal annars að laða þolendur til sín og þvinga þá undir þjónustu sína. Við opnari 

umræðu um mansal hefur komið í ljós að þrátt fyrir að konur séu í meirihluta þá eru börn, 

sérstaklega munaðarlaus börn, og konur með fötlun hópar sem manseljendur sækja í (Okech 

o.fl., 2011; USAID, 2006; Hughes, 2004). Nútíma þrælasala er ekki lengur tengd kynþætti og 

litarhætti eins og þrælasala fyrri ára var. Í dag er hún nátengd efnahagslegum þrengingum 

þar sem einstaklingar sem búa við fátækt eru útsettari fyrir því að verða misnotaðir, frekar 

en vegna kynþáttar (Androff, 2011). 

Mahmoud og Trebesch (2010) voru fyrstir til að rannsaka mansal og smygl á fólki í 

Austur- Evrópu út frá efnahagslegu sjónarhorni. Niðurstöður Mahmoud og Trebesch sýndu 

fram á að á svæðum þar sem mikið var um fólksflutninga var aukin hætta á mansali. Með 

auknum fjölda þeirra sem búa við fátækt og þrá betra líf verður auðveldara fyrir 

manseljendur að finna ódýrt vinnuafl á hina ýmsu markaði þar sem eftirspurn er mikil (Okech 

o.fl., 2011). Þar sem mikið er um fólksflutninga getur verið ódýrara fyrir manseljendur að ná 

til fólks á þeim svæðum og óþarft að flytja fólk á milli landa í þeim tilgangi að selja það. Til að 

ná að fyrirbyggja þennan vanda benda Mahmoud og Trebesch (2010) á mikilvægi þess að 

fagfólk og stefnumótendur séu meðvitaðir um þennan áhættuþátt. Jafnframt á mikilvægi 

fræðslu fagfólks og almennings til að auka líkur á því að þekkja einkenni og greina fyrr 

einkenni mansal. 

2.1.2 Afleiðingar mansal 

Þegar fólk er selt mansali missir það vald yfir sjálfu sér og aðrir nýta sér það til hagnaðar, án 

þess að einstaklingurinn sjálfur geti haft áhrif þar á (Weitzer, 2007). Mansal hvers konar 

hefur jafnframt víðtæk áhrif á einstaklinginn sem lýsa sér sem langvarandi félagslegar og 

sálfræðilegar afleiðingar. Oft getur það tekið langan tíma fyrir einstaklinga að byggja sig upp 

eftir að hafa orðið fórnarlömb mansals ef það á annað borð tekst. Rannsóknir á 



17 

uppbyggingarverkefni fyrir konur sem höfðu verið seldar í kynlífsþrælkun sýna að þrátt fyrir 

langan meðferðartíma þá gátu þær ekki unnið fullan vinnudag að meðferð lokinni vegna 

upplifana sinna. Börn og konur sem hafa verið notuð í kynferðislegum tilgangi eru oftar en 

ekki tengd við umfjöllun um notkun eiturlyfja sem gjarnan er fylgifiskur mansals (Weitzer, 

2007; Zimmerman o.fl., 2003). Með eiturlyfjum ná manseljendur meira valdi yfir 

einstaklingnum og hagnast jafnframt á því að gera hann háðan sér. Aðrar alvarlegar 

afleiðingar snúa að líkamlegri og andlegri heilsu. Þjónusta sem einstaklingar þurfa í kjölfar 

mansals eða til þess að stíga út úr mansali er oft flókin og er mikilvægt að ólíkar stofnanir og 

fagfólk sem kemur að slíkri þjónustu samhæfi sig og aðlagi þjónustu sína að þörfum 

einstaklingsins (Weitzer, 2007; Zimmerman, Hossain og Watts, 2011; Zimmerman o.fl., 

2003).  

Ein aðalhindrun í vinnu með þolendum mansals er hvernig einstaklingurinn skilgreinir 

aðstæður sínar. Oftar en ekki þá skilgreina þolendur mansals sig ekki sem fórnarlömb glæps 

(Skilbrei og Tveit, 2008). Annað sem gerir vinnuna erfiða er að einstaklingar upplifa sig oft 

hafa gerst sakhæfir í ferlinu. Hvort um sé að ræða að vera ólöglegur í landinu eða eru orðnir 

háðir manseljendum á einhvern hátt (Martinez- Brawley og Zorita, 2011; Okech o.fl., 2011). 

Oftar en ekki hafa manseljendur líf þessara einstaklinga eða fjölskyldu þeirra í höndum sér og 

ná þannig stjórn á lífi þolandans. Þessar aðstæður valda því gjarnan að einstaklingur neitar 

því að vera fórnarlamb mansals eða neitar að gefa upplýsingar um athæfi er tengist mansali 

(Innanríkisráðuneytið, 2013; Mahmoud og Trebesch, 2010). Erfitt getur því reynst fyrir 

lögreglu að uppræta mansalshringi og löggjafarvaldinu að sakfella manseljendur 

(Ríkislögreglustjórinn, 2013). 

2.2 Viðbrögð alþjóðasamfélagsins 

Alþjóðasamfélagið hefur tekið virkan þátt í að berjast gegn mansali. Sérstaklega ber á því að 

unnið sé saman þar sem mansal er víðtækt og teygir anga sína heimshorna á milli (Androff, 

2011; United Nations, 2010). Lögð er áhersla á virkni í þátttöku ríkja til að sporna gegn 

mannréttindabrotum. Ýmis ákvæði og sáttmálar hafa verið settir fram til að unnið sé 

samtaka að því að uppræta sölu á fólki. Um er að ræða sáttmála þar sem reynt er að ná til 

allra ríkja í heiminum (United Nations, 2010; Skilbrei og Tveit, 2008). Einnig eru til sáttmálar 

sem eru sérstaklega sniðnir að hverri álfu fyrir sig, en þjóna þó almennum tilgangi og gefa 

innsýn inn í þróun og stöðu mála (Skilbrei og Tveit, 2008). Skýrsla United Nations (2010) 

leggur áherslu á mikilvægi þess að virkja sem flest ríki til þátttöku bæði í alþjóðlegum og 

svæðisbundnum sáttmálum þannig að ólík ríki og svæði séu sem mest samstíga í baráttunni 

gegn mansali (United Nations, 2010). 

Fyrsti sáttmálinn sem gerður var innan ríkis var í Bandaríkjunum árið 1994 og þar var 

leitast við að uppræta og gera að refsiverðu athæfi það að selja ungmenni til hagnaðar 

(United Nations, 2010). Annar sáttmáli, sem sérstaklega fjallaði um vernd kvenna og barna 

innan kynlífsiðnaðarins, var gerður árið 2002 af meðlimum Suður-Asíu ríkja um svæðisbundið 

samstarf (United Nations, 2010). Fleiri sáttmálar sem álitið er mikilvægir að 

alþjóðasamfélagið innleiði eru mannréttindasáttmálinn, sáttmálinn um vernd barna og 

sáttmálinn gegn mismunun á konum, ásamt sáttmálum sem taka á vinnuþrælkun (United 

Nations, 2010). Lengi má telja upp en hér í framhaldinu verður stuttlega fjallað um 

alþjóðlegan samning SÞ gegn skipulagðri glæpastarfsemi, Palermó- samninginn, 

svæðisbundinn samning Evrópuráðs um aðgerðir gegn mansali og samning Evrópuráðs um 

vernd barna gegn kynferðislegri misneytingu og kynferðisofbeldi, Lanzarote samninginn. 

Einnig verður stuttlega gerð grein fyrir Barnasáttmála SÞ. Þessir sáttmálar eru taldir mikilvæg 

verkfæri í baráttunni gegn sölu á fólki og því mikilvægt að hvert einasta land innleiði 

sáttmálana inn í lagaumhverfi sitt (United Nations 2010; Skilbrei og Tveit, 2008).  

2.2.1 Mikilvægir alþjóðasamningar 

Stærsti áfangasigurinn í vinnunni gegn þverþjóðlegum glæpum er talinn vera þegar 80 ríki 

undirrituðu samning SÞ um baráttu gegn skipulögðum þverþjóðlegum glæpum árið 2000 

(United Nations, 2010). Palermóbókunin inniheldur sérstakt ákvæði til þess að berjast gegn 

sölu á fólki. Ákvæðinu er ætlað að koma í veg fyrir, stöðva og refsa fyrir sölu á fólki og var 

það sett í gang árið 2003 sem viðauki við Palermóbókunina. Palermóbókunin tók sérstaklega 

til sölu á konum og börnum, og er jafnan talin vera með þeim mikilvægustu sem hefur verið 

sett fram. Árið 2009 höfðu 133 aðildarríki undirritað þennan samning (United Nations, 2010). 

Til að auðvelda stjórnvöldum að vera samtaka í vinnu sinni gegn mansali hafa SÞ tekið 

saman þrjú lagaleg atriði sem þurfa að vera til staðar til að um sé að ræða mansal: 

 Aðgerðin (e. Action): Aðgerðin þarf að fela í sér að verið sé að flytja fólk, ráða það í 

vinnu, veita athvarf eða taka á móti einstaklingum. 

 Aðferðin (e. Means): Aðferðin til að ná í fólk þarf að fela í sér misnotkun á valdi þar 

sem einstaklingi er hótað, hann numinn á brott eða honum gefin innantóm loforð. 

Fær loforð um greiðslu eða fær greiðslu fyrir að leyfa öðrum að hafa vald yfir sér.  

 Tilgangur (e. purpose): Misnotkun sem gefur arð. Til dæmis að selja manneskju í 

kynferðislegum tilgangi, til vinnuþrælkunar eða í líffærasölu. 

(United Nations, 2010, bls. 34).  

Annar mikill áfangasigur í baráttunni gegn mansali er samningur Evrópuráðs um aðgerðir 

gegn mansali sem settur var fram árið 2005 og komið af stað árið 2008. Þessi samningur 

hefur það hlutverk að auka ábyrgð innan ríkja í Vestur-, Mið- og Austur-Evrópu og með því að 

stuðla að einingu meðal þeirra aðildarríkja. Sérstaklega var sett fram ábyrgð um vernd 

fórnarlamba mansals á ítarlegri hátt en kemur fram í Palermó- samningi SÞ 

(Innanríkisráðuneytið, 2012). Þar sem að markmiðið er að koma í veg fyrir mansal og stuðla 

að jafnari stöðu kynjanna með því að setja fram á skýrari hátt vinnuramma í málum með 

þann tilgang að leiðarljósi að auka vernd þolenda mansals. Þannig er kveðið á um 

umfangsmeiri vinnu með þolendum mansals og jafnari réttarstöðu bæði kynja 

(Innanríkisráðuneytið, 2013; United Nations, 2010). Samningur Evrópuráðsins um vernd 

barna gegn kynferðislegri misneytingu og kynferðisofbeldi eða Lanzarote samningurinn var 

gerður árið 2007. Þessi samningur hefur þann tilgang að auka alþjóðlegt eftirlit gegn 

misnotkun barna. Tekur það til að mynda til barnavændis, barnakláms og einnig ofbeldis sem 

getur átt sér stað innan heimilisins, og einnig til að auka vernd barna. Þessi samningur var 

gerður í ljósi þess að meðvitund um kynferðislega misnotkun á börnum hefur aukist síðustu 

árin (Þingskjal 417, 2011- 2012). Lögð er áhersla á mikilvægi þessa samnings til að stuðla að 

vernd barna gegn því að vera seld mansali og misnotuð og lögð er sérstök áherslu á mikilvægi 

alþjóðlegs samstarfs til að stuðla að verndun barna og uppræta slík brot (Þingskjal 417, 2011- 

2012; UNICEF, 2011). 

Fleiri samningar hafa verið gerðir sem eru taldir mikilvægir í baráttunni gegn mansali. Þar 

má nefna Barnasáttmála SÞ um réttindi barna þar sem tekið er sérstaklega fyrir banni við því 

að nota barn eða selja til hagnaðar, hvort sem um er að ræða í kynlífsiðnaði eða 

vinnuþrælkun (United Nations, 2010). Skýrsla UNICEF (2011) um mansal barna á 

Norðurlöndum bendir á styrkleika Barnasáttmálans í baráttunni gegn mansali á börnum, þar 

sem hann stuðli að vernd barna sem hafa verið eða eru í hættu á að verða þolendur mansals, 

ásamt því að vernda þau gegn hvers konar misnotkun. 

2.3 Fræðsla faghópa 

Mikilvægi þess að þjóðir séu samstíga í skilgreiningum sínum á mansali verður til þess að 

auðveldara verður að bera kennsl á mögulega þolendur, meta umfang og hvernig best sé að 

bregðast við vandanum (Androff, 2011). Mismunandi skilgreiningar á mansali og viðbrögð við 

því gerir það að verkum að erfitt getur verið að ná yfir mansalsmál. Oft vill það verða að 

þegar að rætt er um mansal að sérstök áhersla sé lögð á mansal í kynlífstengdum tilgangi 

fremur en aðrar tegundir mansals eins og til dæmis vinnuþrælkun. Einnig gleymist umræðan 

um eigna mansal og skuldaánauð (Alvarez og Alessi, 2012; Androff, 2011). Þess vegna hefur 

verið bent á mikilvægi þess að gerð sé betur grein fyrir því hversu flókið hugtakið mansal er 

og að það geti birst á margan og ólíkan hátt. Þar með er hægt að auka líkur á því að til dæmis 

þolendur vinnuþrælkunar eða annarrar tegundar séu frekar greindir (Alvarez og Alessi, 

2012). 

Bent hefur verið á að alþjóðlegir samningar leggji of mikla áherslu á lagabreytingar til að 

koma í veg fyrir, vernda og dæma í mansalsmálum. Þessi áhersla á dóms- og lagalegu 

hliðarnar í baráttunni gegn mansali ná ekki nægilega utan um mikilvægi félagslegra- og 

heilsuþátta er snúa að þolendum mansals (Zimmerman o.fl., 2011). Hægt er til að mynda að 

horfa á mansal út frá félags- og hagfræðilegu sjónarhorni og út frá fólksflutningakenningum 

þar sem fólk flyst á milli staða eða sækist eftir betra lífi eða þegar fólk neyðist til að flytja frá 

heimalandi sínu vegna náttúruhamfara, sjúkdóma eða örbyggðar til dæmis (e. push and pull 

factors) (Okech o.fl, 2011; Zimmerman o.fl., 2011). Neikvæðu hliðar hnattvæðingar, þar sem 

fólk flyst heimshorna á milli, getur gert einstaklinga viðkvæma fyrir mansali (Mahmoud og 

Trebesch, 2010; Okech o.fl., 2011). Bent hefur verið á áhrif hnattvæðingar á þróun mansals 

og oft er talað um að nútíma þrælasala sé skuggahlið hnattvæðingarinnar. Þá er átt við fólk 

frá fátækum ríkjum sem er að leita að betri kjörum í öðrum ríkjum og að það sé sérstaklega í 

áhættu varðandi mansal. Þessi hópur er berskjaldaðri fyrir svikum og seljendur eru fljótir að 

finna út hverjir liggja vel við höggi (Okech, o.fl., 2011). 

Zimmerman o.fl. (2011) benda á að sú hugmyndafræði sem er ráðandi í 

fólksflutningakenningum sé í raun of einföld er viðkemur mansali og nái ekki utan um hversu 

víðtæk áhrif mansal getur haft á einstaklinginn. Hins vegar sé hægt að gera sér grein fyrir 

mansalsferlinu út frá fólksflutningaferlinu. Fólksflutningaferlið er skilgreint sem flæði þar 

sem einstaklingar flytjast frá þeim stað sem þeir búa á og yfir í annað land og takast þar á við 

að kynnast og læra á nýja landið (Okech, o.fl., 2011; Salt og Stein, 2002).  

Fræðsla er grunnurinn að því að uppræta mansal, með því að sjá til þess að fagfólk sem 

mögulega kemst í kynni við þolendur mansals séu vel upplýstir um einkenni þess. Mikil 

áhersla hefur verið á að herða lagaumgjörð og bæta skilgreiningar innan réttargæslunnar. 

Þar sem um er að ræða ólöglega glæpastarfsemi þá fer þessi starfsemi fram í undirheimum 

sem gerir enn erfiðara að takast á við vandann. Þó hefur það skilað einhverjum árangri en 

þörf er á að efla samstarf og búa til skýrari verkferla til að ná utan um vandann. Þetta getur 

leitt til þess að aldrei er tekið eftir stórum hluta fórnarlamba. Því þarf áherslan ekki eingöngu 

að vera á lagaumgjörð og forvarnir, einnig er mikilvægt er að horfa á vernd og þjónustu við 

þolendur (Alvarez og Alessi, 2012; Androff, 2011; Okech o.fl., 2011).  

Matsrannsókn um þarfir fagfólks sem veitir þjónustu til þolenda mansals sýndi fram á 

ýmsa þætti sem höfðu áhrif á viðhorf þeirra. Starfsfólk taldi upp ýmsar hindranir í starfi sínu 

sem þeim fannst móta hvers konar þjónustu þeir þurftu að veita. Þar á meðal voru ólík 

viðhorf og erfið samskipti milli lykilstofnana sem talin voru hafa neikvæð áhrif á þjónustuna. 

Einnig var minnst á að þekkingarleysi, ónóg fræðsla og óvissa um hverjir færu með 

stefnumótunarvaldið hefði áhrif á það hvernig starfsfólk mat vinnulag og aðferðir í 

málaflokknum (Clawson ofl., 2003).  

3 Mansal á Íslandi 

Þessi kafli fjallar sérstaklega um stöðu mansalsmála á Íslandi og hvaða árangri hefur verið 

náð í baráttunni gegn mansali. Einnig verður skoðað mikilvægi fræðslu út frá áherslu nýrrar 

aðgerðaráætlunar innanríkisráðuneytisins gegn mansali. Það er, hvernig þekking og fræðsla 

fyrir faghópa getur stuðlað að því að kennsl séu borin á þá einstaklinga sem hafa verið seldir 

mansali, viðbrögð og bættum stuðningi við fórnarlömb. 

3.1 Baráttan gegn mansali 

Ekki er langt síðan umræða um mansal varð áberandi á Íslandi og lögð var áhersla á að leggja 

í sérstaka vinnu gegn mansali (Innanríkisráðuneytið, 2013; Þingskjal 1389, 2010- 2011) en 

yfirsýn yfir umfang mansals hér á landi er lítil (Innanríkisráðuneytið, 2013; Ríkislögreglustjóri, 

2013). Árlega gefur Utanríkisráðuneyti Bandaríkjanna (US Department of State) út skýrslu um 

stöðu þjóða er viðkemur vinnu í mansalsmálum. Þarna eru þjóðir flokkaðar í þrjá flokka eftir 

því hvar þeir eru staddir í baráttunni. Þeir sem falla í þriðja flokkinn hafa ekki samþykkt 

helstu alþjóðasamninga sem varða baráttuna gegn sölu á fólki. Þeir sem eru í öðrum flokki 

hafa samþykkt helstu samninga og fullgilt sáttmála að einhverju leyti með því að bæta 

lagaumhverfi. Til að flokkast undir fyrsta flokk þarf ekki aðeins að hafa fullgilt sáttmála og 

bætt lagaumhverfi og löggæsluvið heldur skiptir vernd þolenda mansals einnig máli í þessum 

flokki. Þær þjóðir sem eru í fyrsta flokki hafa sett sér stefnu til þess að bæta vernd og 

þjónustu við þolendur mansals (US Deparment of State, 2012). Samkvæmt nýjustu skýrslu 

utanríkisráðuneytis Bandaríkjanna er Ísland skilgreint sem svokallað gegnumstreymisland 

fyrir mansal. Þó er bent á að þolendur mansals stoppi við í landinu og séu einnig seldir til 

hagnaðar innan Íslands (Innanríkisráðuneytið, 2013; Ríkislögreglustjórinn, 2013; US 

Department of State, 2012). Helst er fjallað um tvær tegundir mansals hér á landi sem vitað 

er um með nokkurri vissu að eigi sér stað. Það er sala í kynlífstengdum tilgangi og sala á fólki í 

vinnuþrælkun (Fríða Rós Valdimarsdóttir, 2009; Innanríkisráðuneytið, 2013; US Department 

of State, 2012). Ein af fyrstu rannsóknunum sem gerð var um eðli og umfang mansals á 

Íslandi leit ljós árið 2009 sem staðfesti orð fagfólks um að mansal ætti sér stað á Íslandi. Þar 

kom fram að umfang mansals væri í meira magni en Íslenska ríkið gerði sér grein fyrir. Þegar 

komið var inn á eðli mansalsins þá reyndist það oftast í tengslum við svokallaða dansstaði og 

vændi (Fríða Rós Valdimarsdóttir, 2009).  

Í skýrslu Ríkislögreglustjóra um skipulagða glæpastarfsemi kemur fram að með 

lögreglurannsóknum fyrir árið 2012 hafi ekki tekist að staðfesta grun um að mansal eða 

vændi færi fram í Reykjavík (Ríkislögreglustjórinn, 2013, bls. 15). Lögreglunni hafi þó borist 

hátt í 100 tilkynningar sem ekki hafi leitt til þess að staðfesta að um mansal hafi verið að 

ræða. Þó kemur fram í skýrslunni að grunur sé um að mansal fari fram á Íslandi og sé 

afmarkað við höfuðborgarsvæðið og Suðurnesin (Ríkislögreglustjórinn, 2013, bls. 15). Í 

skýrslunni kemur fram að ekki sé vafi á því að mansal sé til staðar á Íslandi og algengast sé að 

fólk sé flutt inn í þeim tilgangi að selja það eða millilendi hér á landi áður en það er selt 

áfram. Ekki er vitað fyrir víst hvort fólk innan Íslands sé selt (Ríkislögreglustjórinn, 2013). 

Jafnframt kemur fram í skýrslunni að ástæðan fyrir því að erfiðlega gangi að staðfesta grun 

um mansal sé að einstaklingar sem hafi verið seldir mansali komi ekki fram eða viðurkenni 

ekki að vera þolendur mansals (Ríkislögreglustjórinn, 2013). Þetta er í samræmi við 

rannsóknir sem hafa verið gerðar á mansali þar sem farið er yfir helstu hindranir í vinnu með 

þolendum mansals (Androff, 2011; Okech o.fl., 2011).  

Aðgerðaráætlunin gegn mansali var gefin út hér á landi árið 2009 og gilti til ársins 2012. 

Á því tímabili hafa ýmsar breytingar verið gerðar til bæta vinnu í mansalsmálum 

(Velferðarráðuneytið, 2009). Þessi áætlun lagði áherslu á að bæta lagaumhverfið og auka 

vernd og stuðning við einstaklinga sem lent hafa í mansali (Velferðarráðuneytið, 2009). Á 

þessu tímabili fullgilti Ísland samninga sem viðkoma skipulagðri glæpastarfsemi og mansali 

(Innanríkisráðuneytið, 2013). Ákvæði Palermó bókunarinnar sem snúa að vernd einstaklinga 

gegn sölu varð innleitt að fullu árið 2009 (Innanríkisráðuneytið, 2013). Með því var breyting 

gerð á Almennum hegningarlögum nr. 19/1940 árið 2010 og notast við Palermó bókunina til 

hliðsjónar í þeim breytingum. Refsiramminn var hækkaður úr átta árum og upp í tólf ár fyrir 

að selja eða hafa milligöngu um sölu á fólki (Innanríkisráðuneytið, 2013; Þingskjal 1389, 

2010- 2011). Einnig var kaup á vændi og að hafa milligöngu af vændi ásamt því að greiða 

barni undir 18 ára aldri fyrir vændi gert ólöglegt með breytingu á almennum 

hegningarlögum, nr. 19/1940, með síðari breytingum, nr. 54/2009. Var þetta mikilvægur 

áfangi í baráttunni gegn mansali. Sama ár var Sérfræði- og samhæfingarteymi vegna mansals 

stofnað sem hafði það hlutverk að stuðla að bættri yfirsýn og þekkingu í mansalsmálum og 

tryggja að þolendur fengju viðeigandi aðstoð. Þetta teymi hafði einnig ráðgefandi hlutverk 

fyrir stjórnvöld þegar kom að mansalsmálum (Félags- og tryggingamálaráðuneytið, 2009: 

Þingskjal, 1389, 2010- 2011). Á sama tíma árið 2009 kom upp fyrsta mansalsmálið sem 

Íslenska ríkið þurfti að takast á við og í kjölfarið var neyðarteymi virkjað í fyrsta skipti 

(Innanríkisráðuneytið, 2013). Þetta mál var fyrsta sinnar tegundar á Íslandi, sem komst upp 

um. Þetta mál reyndi á nýja áætlun ríkisins þegar kom að viðbrögðum og aðgerðum um 

mansal (Innanríkisráðuneytið, 2013; Þingskjal 1389, 2010- 2011). Jafnframt er þetta eina 

mansalsmálið á Íslandi sem hefur leitt til sakfellingar. Fimm menn voru dæmdir fyrir að hafa 

átt þátt í frelsissviptingu og sölu á annarri manneskju. Fleiri mál hafa verið send til dómsstóla 

til úrlausnar en ekki hefur ennþá verið sakfellt í öðrum málum en þessu (Þingskjal 1389, 

2010- 2011). 

Í kjölfarið af aðgerðaráætlun ríkisins gaf Ríkislögreglustjóri út verklagsreglur árið 2010, 

um vinnu í mansalsmálum, til að geta betur gert sér grein fyrir eðli mansals og aukið 

möguleika á því að greina þolendur mansals (Ríkislögreglustjórinn, 2010; Þingskjal 1389, 

2010- 2011). Árið 2012 gekk í gildi á Íslandi samningur Evrópuráðsins um aðgerðir gegn 

mansali og var hann fullgiltur að einhverju leyti á sama tíma. Þessi samningur leggur áherslu 

á að móta árangursríka stefnu um fræðslu, bæði til faghópa og almennings, til að auka 

vitundarvakningu um mansal (Innanríkisráðuneytið, 2013; Innanríkisráðuneytið, e.d.). Einnig 

studdi ríkið opnun Kristínarhúss, athvarf Stígamóta fyrir konur á leið úr vændi og mansali, 

sem var opnað árið 2011 (Innanríkisráðuneytið, 2013; Stígamót, 2012). Aðgerðaráætlun 

ríkisins gegn mansali sem gefin var út árið 2009 rann út í lok árs 2012, og einnig samningstími 

sérfræði- og samhæfingarteymisins.  

Ný aðgerðaráætlun ríkisins gegn mansali tók gildi vorið 2013 og á svipuðum tíma var 

komið á fót nýju teymi, samráðsvettvangur fyrir mansal. Þetta teymi hefur það hlutverk að 

viðhalda og stuðla að samhæfðara samstarfi milli stofnanna, sem mögulega geta komið að 

mansalsmálum, með það í huga að geta bætt þjónustu við þolendur mansals ennfrekar 

(Innanríkisráðuneytið, 2013; Innanríkisráðuneytið, 2013- a). Hin nýja aðgerðaráætlun heldur 

áfram að vinna að aðgerðum sem ekki náði að klára á síðasta tímabili ásamt fleiri nýjum 

aðgerðum. Notast er við áherslur frá samningi Evrópuráðs um aðgerðir gegn mansalium 

aukna fræðslu og forvarnir í vinnu með einstaklingum í mansali. Samningur Evrópuráðsins 

um aðgerðir gegn mansali var fullgiltur vorið 2012 og tók gildi 1. júní árið 2012 

(Innanríkisráðuneytið, 2013; Innanríkisráðuneytið, e.d.).  

Með þessum breytingum hefur Ísland þar með uppfyllt meira en lágmarkskröfur í 

baráttunni gegn mansali. Frá árinu 2009 og fram að árinu 2011 uppfyllti Ísland eingöngu 

lágmarkskröfur þegar viðkom aðgerðum í mansalsmálum. En árið 2012 hækkaði Ísland upp í 

flokk 1 í árlegri skýrslu Utanríkisráðuneytis Bandaríkjanna þar sem farið er yfir helstu 

umbætur og hvað hafi verið gert og hvaða aðgerða er þörf á til viðbótar til að ná betri árangri 

í baráttunni gegn mansali (US Department of State, 2012). Höfundar skýrslunnar benda á að 

næstu skref ættu að stuðla að aukinni fræðslu til fagfólks svo það geti greint betur einkenni 

einstaklings sem hefur verið seldur mansali. Lögð er áhersla á aukna vernd og þá sérstaklega 

með tilliti til vitnaverndar til að stuðla að vernd einstaklingsins (US Department of State, 

2012). Samkvæmt nýrri aðgerðaráætlun ríkisins er nú unnið að því að bæta vitnavernd fyrir 

þolendur mansals (Innanríkisráðuneytið, 2013).  

3.1.1 Lagalegur rammi og þjónusta 

Við löggildingu samninga á Íslandi er vissum áfangasigri náð til að geta veitt þolendum 

mansals aðstoð og vernd við hæfi. Til að stuðla að vernd fyrir þá einstaklinga sem hafa verið 

seldir mansali þarf samhenta þjónustu mismunandi stofnanna. Eitt af því er að festa í lög 

þessa þjónustu. Þar á meðal er að tryggja þolendum öruggt skjól á meðan unnið væri í 

málum þeirra. Gert er grein fyrir sérstöku dvalarleyfi fyrir þolendur mansals í lögum um 

breytingar á lögum um útlendinga, nr. 96/2002, með síðari breytingum, nr. 116/2010. Ef 

grunur leikur á því að einstaklingur sé mögulega þolandi mansals á hann rétt á dvalarleyfi í 

sex mánuði. Ef svo ber undir annað hvort vegna persónulegra aðstæðna eða vegna þess að 

einstaklingur er að aðstoða lögreglu, þá getur hann fengið dvalarleyfi sitt framlengt um eitt 

ár til viðbótar.  

Önnur þjónusta sem stendur þolendum til boða felst í félagsþjónustu. Í lögum um 

félagsþjónustu sveitarfélaga nr. 40/1991 hefur verið fest í lög ákveðin réttindi fyrir þennan 

hóp. Samkvæmt lögum um félagsþjónustu sveitarfélaga nr. 40/1991 felst í félagsþjónustu 

félagsleg ráðgjöf, fjárhagsaðstoð og aðstoð við húsnæðismál, þjónusta við börn, unglinga og 

aldraða, þjónusta við fatlaða, félagsleg heimaþjónusta, aðstoð við atvinnumál og aðstoð fyrir 

áfengissjúka. Um almenn ákvæði um rétt til þjónustu þessa er kveðið á um í 12 gr. laga um 

félagsþjónustu sveitarfélaga þar sem sérstaklega er kveðið á um ábyrgð sveitarfélaga til þess 

að veita íbúum þjónustu og sjá til þess að þeir geti séð fyrir sér og þeim sem eru á þeirra 

ábyrgð. Tilgangur þessarar aðstoðar og þjónustu hefur þann megintilgang að:  

,,... bæta úr vanda og koma í veg fyrir að einstaklingar og fjölskyldur komist í þá aðstöðu 

að geta ekki ráðið fram úr málum sínum sjálf.“  

Réttur til þessarar þjónustu hefur hver sá sem hefur lögheimili í viðkomandi sveitarfélagi. 

Um erlenda ríkisborgara sem ekki eiga lögheimili á Íslandi er fest í lög réttindi þeirra til 

aðstoðar í 15. gr. Laga um félagsþjónustu sveitarfélaga nr. 40/1991. Þar er tekið sérstaklega 

fram að erlendur ríkisborgari, sem ekki hefur lögheimili á Íslandi, getur fengið fjárhagsaðstoð 

í sérstökum tilvikum. Sú aðstoð er veitt í samráði við innanríkisráðuneytið og getur 

innanríkisráðherra útsett nánari reglur í hverju tilviki samkvæmt lögum þessum. Á þetta 

einnig við um fjárhagsaðstoð til erlendra ríkisborgara utan EES vegna sérstakra ástæðna, þar 

á meðal ef einstaklingur hefur fengið dvalarleyfi af mannúðarástæðum eða dvalarleyfi 

flóttamanns sem kemur fram í reglum um fjárhagsaðstoð sveitarfélaga í sérstökum tilvikum 

við erlenda ríkisborgara, utan EES, sem ekki eiga lögheimili á Ísland nr. 1185/2011. Enn 

fremur er tekið fram í lögum um félagsþjónustu sveitarfélaga nr. 40/1991 að: 

,,Ríkissjóður skal endurgreiða sveitarfélagi veitta aðstoð vegna erlendra ríkisborgara í 

eftirfarandi tilvikum: 

a. Aðstoð við erlenda ríkisborgara sem ekki eiga lögheimili í landinu, sbr. 1. mgr. 

b. aðstoð við erlenda ríkisborgara skv. 12.- 13. gr. laganna sem átt hafa lögheimili í 

landinu skemur en tvö ár.“  

 

Ríkið endurgreiðir sveitarfélögum fyrir þá fjárhagsaðstoð sem er veitt er til þessa hóps. 

Einnig hefur verið tryggt í lögum um heilbrigðisþjónustu að þolendur mansals hafi rétt á 

aðgengi að heilbrigðisþjónustu, sálfræðiaðstoð og annarri þjónustu á þeim umþóttunartíma 

sem veitt er af heilsugæslu og öðrum sérfræðingum ef það á við. Þessi þjónusta er skilgreind 

sem neyðarþjónusta þar sem viðkomandi einstaklingur er ekki sjúkratryggður á Íslandi og eru 

þessi réttindi staðfest í 15 gr. Reglugerðar um heilbrigðisþjónustu við þá sem ekki eru 

sjúkratryggðir samkvæmt lögum um almannatryggingar og greiðslur þeirra fyrir 

heilbrigðisþjónustuna nr. 1101/2012 sem tók gildi í janúar 2013. Þá er andleg og líkamleg 

heilsa viðkomandi einstaklings metin í samvinnu við viðeigandi heilsugæslu. Ríkið 

endurgreiðir sveitarfélögum þessa þjónustu (Innanríkisráðuneytið, 2013). 

Varðandi barnavernd er sérstök áhersla lögð á góða samvinnu milli viðeigandi stofnanna 

sem koma að vinnu með börnum. Oft á það við að börn fylgi mæðrum sínum eða að konur 

sem hafa verið seldar í kynlífsiðnað eignist börn (Innanríkisráðuneytið, 2013). Samvinna við 

Barnavernd er því nauðsynlega til að tryggja stuðning og öryggi barna. Einnig þarf að hafa í 

huga ákveðinn hóp barna og unglinga sem falla undir hóp vegalausra barna, börn sem hingað 

koma án forráðamanna (Dóms- og kirkjmálaráðuneytið, 2004). Vöntun er hins vegar á að 

skilgreina þennan hóp og hvernig verkferlar eigi að vera í vinnu með þeim 

(Innanríkisráðuneytið, 2013; Fazel og Stein, 2002). Áfangasigri var þó náð með lögfestingu 

Barnasáttmála SÞ á Íslandi í febrúar árið 2013 þar sem réttur barna var tryggður með aukinni 

vinnu til verndar börnum, og þá einnig þeim börnum sem eru í hættu á að vera seld mansali 

(Innanríkisráðuneytið, 2013; Umboðsmaður barna, e.d.; UNICEF, 2013).  

3.2 Aðgerðir Íslenska ríkisins gegn mansali 

Ný aðgerðaráætlun ríkisins gegn mansali var samþykkt 26. apríl árið 2013 og er undir stjórn 

Innanríkisráðuneytisins). Það ráðuneyti er í forsvari fyrir aðgerðir gegn mansali á Íslandi. Það 

sinnir einnig lagasetningum og þátttöku í alþjóðlegu samstarfi (Innanríkisráðuneytið, 2013-a). 

Þessi áætlun telur upp hvaða markmiðum á að ná næstu þrjú árin. Áhersluatriðin eru byggð á 

alþjóðlegum áhersluatriðum sem nefnast hin fjögur P: Prevention, Protection, Prosecution, 

Parntership (Innanríkisráðuneytið, 2013). Sérstaklega er lagt upp með fræðslu, forvarnir og 

vernd þolenda mansals ásamt því að sjá til þess að þeim verði veitt sú heilbrigðisþjónusta og 

sálgæsla sem þeir þurfa. En helstu markmiðin eru að fullgilda alþjóðasáttmála og aðlaga þá 

að íslenskri löggjöf. Jafnframt að sjá til þess að formlegri yfirumsjón með málaflokknum verði 

komið á og að stuðlað að fræðslu til viðeigandi fagstétta, þá sérstaklega um greiningarferlið 

(Innanríkisráðuneytið, 2013-a). Mynd 1 sýnir hinar fimm aðgerðir áætlunarinnar myndrænt 

og þá undirflokka sem unnið verður sérstaklega með (Innanríkisráðuneytið, 2013).  

  

Mynd 1. Áætlun ríkisstjórnar Íslands um aðgerðir gegn mansali  

Liður eitt leggur áherslu á forvarnarvinnu og fræðslu til fagstétta og almennings um 

mansal og einkenni þess. Í vinnslu er handbók fyrir fagfólk mismunandi stétta sem gætu 

komið að vinna með þolendum mansals. Þar er lögð áhersla á að mikilvægt sé að stuðla að 

dýpri þekkingu og að fræðslan sé víðtækari en hefur verið (Innanríkisráðuneytið, 2013). 

Áhersla er lögð á að fagfólk geti ekki aðeins borið kennsl á mögulega þolendur heldur einnig 

að þeir geti gefið réttar upplýsingar til þolenda og leiðbeint þeim áfram. Jafnframt á að koma 

á fót styrktarsjóði sem stofnanir geti sótt í til að auka fræðslu fyrir starfsfólkið sitt 

(Innanríkisráðuneytið, 2013). Einnig er bent á mikilvægi þess að ekki sé eingöngu unnið að 

bættri þekkingu fagfólks heldur líka að bæta umræðu um mansal meðal almennings svo að 

það viðurkennist sem staðreynd á Íslandi (Innanríkisráðuneytið, 2013). 

Liður tvö fjallar um aðstoð og vernd til þolenda. Íslenska ríkið hefur skuldbundið sig til að 

stuðla að vernd þolenda og veita þeim aðstoð samkvæmt samningi Evrópuráðs um aðgerðir 

gegn mansali. Lögð er sérstök áhersla á mikilvægi þess að skilmerkileg skilgreining sé fyrir 

hendi um hvaða forsendur þurfi að vera til staðar þannig að einstaklingur skilgreinist sem 

þolandi mansals og eigi því rétt á þeirri þjónustu sem stendur til boða. Vernd og aðstoð til 

fórnarlamba er mikilvægt skref til að bæta stöðuna og hjálpa þeim að ná aftur yfirráðum á lífi 

sínu og vinna með það áfall sem mansal veldur (Innanríkisráðuneytið, 2013; Okech o.fl., 

2011). Gert er ráð fyrir því að skerpa á reglum um aðstoð og ráðgjöf sem sveitarfélögin veita 

miðað reglugerð um heilbrigðisþjónustu við þá sem ekki eru sjúkratryggðir samkvæmt lögum 

um almannatryggingar og greiðslur þeirra fyrir heilbrigðisþjónustuna nr. 1101/2012 

(Innanríkisráðuneytið, 2013). Mikilvægt sé að við mótun aðstoðar sé nýtt reynsla síðustu ára 

og mikilvægt er að verkferlar í þessum lið séu skýrir svo að þjónustan sé sem skilmerkilegust 

(Innanríkisráðuneytið, 2013). Þættir sem stjórna því hvernig vernd og þjónusta er lúta til 

dæmis að lagaheimildum er viðkemur flóttafólki og hælisleitendum sem hafa lögheimili hér á 

landi. Þannig að hægt sé að bjóða fórnarlömbum öruggt húsaskjól og að skilmerkileg vinna 

og þekking sé hjá þeim sem koma að barnavernd og vinnu með flóttafólki og hælisleitendum 

(Innanríkisráðuneytið, 2013).  

Liður þrjú lýtur að rannsókn og saksókn mansalsmála. Ekki sé nóg að bæta vernd og 

þjónustu við þolendur mansals heldur þarf einnig að draga til saka þá aðila sem hagnýta sér 

einstaklinga með þessu móti. Með því að uppræta glæpasamtök er miklum áfanga náð í 

baráttunni gegn mansali (Innanríkisráðuneytið, 2013). Þarna er mikilvægt að lagaheimildir 

endurspegli þessa baráttu eins og nýlegar breytingar á lagaumhverfi hér hafa gert. Hér 

kemur einnig inn mikilvægi fræðslu og ekki bara til lögreglu heldur einnig saksóknara og 

dómara (Innanríkisráðuneytið, 2013). Sérstök staða þolenda mansals gerir það oft erfitt fyrir 

lögreglu að hefja rannsókn og því þarf að sýna frumkvæði að rannsóknum um álitamál og 

tryggja vernd fyrir þá þolendur sem stíga fram.  

Liður fjögur fjallar um mikilvægi þess að samstarf milli hlutaðeigandi stofnanna sé gott 

og að allir viti hvert sitt hlutverk er. Markmið aðgerðaráætlunarinnar er að skýra þessa 

verkferla og að reynt verði að búa til skýrt kerfi sem sé varanlegt í vinnu við mansalsmál. 

Jafnframt að stuðla að því að fagstéttir eigi góð samskipti og að hægt verði að koma upp 

tengslaneti sem nýtist sem best í vinnu í mansalsmálum (Innanríkisráðuneytið, 2013). Einnig 

er bent á mikilvægi þess að málaflokkurinn haldist innan sama ráðuneytis og að fylgst sé með 

framgangi aðgerða þessara áætlunar og að allir hlutaðeigandi aðilar geti lagt fram álit sitt og 

reynslu til að hægt sé að bæta enn frekar þessi atriði (Innanríkisráðuneytið, 2013). Í lið fimm 

er bent á mikilvægi þess að skoða hvaða árangri var náð á þeim tíma sem þessi 

aðgerðaráætlun tók til (Innanríkisráðuneytið, 2013). 

4 Vinna með fólki í mansali 

Hér verður gerð grein fyrir vinnu með þolendum mansals. Hvers konar stuðnings er talin þörf 

á að veita og mikilvægi hans. Fjallað verður um með hvaða hætti þolendur mansals hafa 

verið studdir og hvaða áætlanir hafa verið gerðar í vinnu með þolendum mansals. Einnig 

verður skoðað hver aðkoma félagsráðgjafa er að vinnunni með þolendum mansals og þeim 

kenningarlegu nálgunum sem notast er við í þeirri vinnu. 

4.1 Stuðningur við þolendur mansals 

Að greina mögulega þolendur mansals lendir á þeim sem vinna í beinni vinnu með fólki, eins 

og lögreglumönnum, starfsfólki félagsþjónustunnar og öðrum sem veita þjónustu til þolenda 

(Irazola o.fl., 2008). Þó er það algengt að fólk í þessum stöðum sé ekki nægilega upplýst um 

einkenni þolenda. Því fer þessi hópur framhjá þeim og er oft misgreindur sem ólöglegir 

innflytjendur. Því er talið mikilvægt að fræðsla um einkenni þolenda sé til ólíkra faghópa 

(Kappelhof, 2008; Sigmon, 2008).  

Stuðningur við mansalsfórnarlömb er mikilvægur í ljósi þess hversu alvarlegar 

afleiðingar það hefur á einstaklinginn (Martinez- Brawley og Zorita, 2011; Okech o.fl. 2011; 

Zimmerman o.fl., 2011). Þjónustan þarf að vera á öllum stigum og þekking þarf að vera til 

staðar innan ólíkra geira sem kom að þessum málum. Það á þá við um fagfólk innan 

heilbrigðisgeirans, félagsþjónustunnar, grasrótarsamtaka, löggæslu og yfirvalda (Androff, 

2011; Irazola o.fl., 2008; Okech o.fl, 2011). Það veldur oft erfiðleikum að þeir sem starfa í 

beinni vinnu með ólíkum hópum samfélagsins eru oft illa búnir til að mæta þessum ólíku 

þörfum sem þolendur mansals þarfnast (Okech o.fl., 2011; Zimmerman o.fl., 2011). Oft er 

það einnig þannig að þjónustuaðilar gera sér ekki grein fyrir því að þeir eru að veita 

þolendum mansals þjónustu (Irazola o.fl., 2008; Okech o.fl., 2011).  

 Á Íslandi hefur verið sniðin þjónusta fyrir mögulega þolendur mansals sem fellur 

meðal annars undir það að auka réttarstöðu þeirra með til dæmis lagabreytingum og 

veitingu dvalarleyfis þannig að þeir hafi réttindi til að mynda til félags- og 

heilbrigðisþjónustu. Einnig hafa konur sem eru þolendur mansals aðgang að húsaskjóli hjá 

Kristínarhúsi á vegum Stígamóta. Kristínarhús er fyrsta athvarfið fyrir konur á leið úr vændi 

og/eða hafa verið seldar mansali. Þetta athvarf var fyrsta sinnar tegundar á Íslandi og 

markaði ákveðin tímamót í stuðningi og þjónustu við einstaklinga sem hafa verið seldir 

mansali. Það er hins vegar skortur á úrræðum fyrir karlkyns þolendur mansals 

(Innanríkisráðuneytið, 2013; Stígamót, 2012). Áður en þessu athvarfi var komið á fót stóðu 

þolendum mansals sem voru í flestum tilvikum konur, til boða að nýta sér Kvennaathvarfið. 

Kvennaathvarfið stendur enn til boða ef Kristínarhús getur ekki tekið við konunum 

(Innanríkisráðuneytið, 2013). Kristínarhús starfar eftir almennri hugmyndafræði Stígamóta 

og býður upp á persónulega aðstoð. Sérstaklega er unnið að því að styðja við konur á leið úr 

vændi með því að bjóða upp á stuðningshópa, svokallaða Svanahópa. (Stígamót, 2012). Árið 

2012 dvöldu 20 konur í Kristínarhúsi og af þeim voru 12 vegna vændis/mansals og þrjár 

vegna gruns um mansal. Einnig dvöldu níu börn í Kristínarhúsi. Markmiðið með þjónustunni 

er að veita konunum stuðning til að gefa þeim tækifæri á því að byggja líf sitt upp. Þar fá þær 

stuðning við daglegt líf og aðstoð varðandi ýmis atriði sem viðkoma dvalarleyfi, 

heilbrigðisþjónustu og félagsþjónustu. Einnig fá þær viðtöl hjá ráðgjöfum sem þar starfa og í 

Stígamótum og aðstoð við að fá viðtöl við aðra fagaðila til að vinna úr hinum ýmsu 

vandkvæðum vegna þess ofbeldis sem þær hafa orðið fyrir (Stígamót, 2012).  

Mikilvægi þess að greina þolendur mansals er forsenda þess að geta upplýst þá um 

réttindi og veitt þeim viðeigandi aðstoð. Samvinna milli mismunandi hópa sem vinna í beinni 

vinnu, eins og tollverði, lögreglumenn, starfsfólk grasrótarsamtaka og félagsráðgjafar getur 

styrkt alla aðila í greiningarvinnunni (Martinez- Brawley og Zorita, 2011; Okech o.fl., 2011). 

Samkvæmt nýrri aðgerðaráætlun ríkisins gegn mansali er áætlað að útbúa handbók sem á að 

innihalda skilgreiningar og leiðbeiningar til að bera kennsl á mismunandi tegundir mansals og 

leiðbeiningar til að spyrja spurninga sem geta hjálpað til við að greina þolendur mansals í 

viðtölum. Einnig mun þessi handbók innihalda upplýsingar um þjónustu og leiðbeiningar um 

hvert á að vísa þolendum meðal annars (Innanríkisráðuneytið, 2013). 

4.1.1 Mansalsferilslíkan Zimmerman og félaga 

Zimmerman o.fl. (2011) hafa bent á mikilvægi þess að þeir sem koma að mansalsmálum skilji 

hvert stig í fólkflutningaferlinu fyrir sig, hvaða áhættuþættir fylgi hverju stigi og hvaða 

möguleg inngrip henti fyrir hvert stig. Zimmerman o.fl. (2011) benda á að hin fjögur P, sem 

voru kynnt hér að framan, séu gagnlegur vinnurammi fyrir alþjóðasamfélagið en þá helst fyrir 

löggæslusviðið. Þau gagnrýna að þessi rammi nái ekki utan um hið óstöðuga ferli sem felst í 

mansali og geri heilsuþættinum ekki hátt undir höfði. Mansalsferilslíkanið (e. The human 

trafficking process model) sem sýnt er á mynd 2. er byggt á fólksflutningalíkönum og aukinni 

þekkingu á áhættuþáttum, heilsu og mismunandi tegundum mansals (Zimmerman o.fl., 

2011, bls 328). Úr þessum upplýsingum var mótað hvert stig fyrir sig sem sýnir hvaða þættir 

eru ráðandi hverju sinni og hvað fagfólk þarf að vera meðvitað um. Með því er hægt að 

brjóta upp mynstrið og veita viðeigandi þjónustu fyrir einstaklinga í mansali (Zimmerman 

o.fl., 2011). Í raun snýst líkanið um að sýna hversu flókinn veruleiki mansal er og hinar ólíku 

þarfir einstaklinga út frá því hvar þeir eru staddi. Taka þarf tillit til ólíkra þátta og horfa á 

heildarmyndina þegar kemur að þolanda mansals. Hvaðan hann kom og við hvaða aðstæður 

og harðræði hefur hann búið við á flutningstímabilinu. Einnig tekur þetta líkan til greina þau 

áhrif sem það hefur á einstaklinginn að aðlagast nýju samfélagi miðað við þær aðstæður sem 

hann býr við. Þessi atriði ýta undir þá sýn að fagfólk sem kemur að málefnum þolenda 

mansals séu meðvitaður um þau heildrænu áhrif sem þetta ferli getur haft á einstaklinginn 

og meta þörf á þjónustu út frá því (Zimmerman o.fl., 2011).  

 

Mynd 2. Mansalsferilslíkan 

Hvert stig í þessum ferli felur í sér áhættuþætti sem vert er að hafa í huga þegar unnið er 

með einstaklingum sem hafa verið seldir mansali. Þættir eins og við hvers konar aðstæður 

bjó einstaklingurinn áður en hann var seldur mansali. Hvort einstaklingurinn var seldur innan 

heimalands síns eða fluttur í annað land sem er menningarlega öðruvísi en hann þekkir og 

hvort hann geti talað tungumálið. Hversu greiðlega það gengur fyrir einstaklinginn að aðlaga 

sig að breyttum aðstæðum og mögulega lífi sínu eftir að hafa komist úr mansali. Einnig þarf 

að vera meðvitund um hvaða áhættuþættir eru það sem gera einstaklinga viðkvæmari fyrir 

því að verða aftur fórnarlömb. Öll þessi atriði eiga við mismunandi stig í ferlinu og geta skipt 

miklu máli í starfinu með einstaklingum í mansali. Bæði hvað varðar að þekkja þolendur og 

einnig að veita þeim viðeigandi aðstoð til að geta unnið sig úr aðstæðunum (Zimmerman 

o.fl., 2011). Þjónusta til þolenda mansals ætti að vera skýr og standa til boða um leið og þau 

eru greind og ætti að taka mið af því hvar þeir eru staddir í ferlinu og þjónustan ætti að 

standa til boða þangað til að þau geta séð um sig sjálf og hafa öðlast góða líkamlega og 

sálfræðilega heilsu (Alvarez og Alessi, 2012; Martinez- Brawley og Zorita, 2011; Okech o.fl., 

2011). 

4.2 Félagsráðgjöf og mansal 

Vinna í mansalsmálum getur komið á borð hjá hverju því fagfólki sem kemur að vinnu með 

innflytjendum (Martinez- Brawley og Zorita, 2011; Okech o.fl., 2011). Það á einnig við um 

félagsráðgjafa. Því kemur það mörgum fræðimönnum á óvart hversu lítil áhersla hefur verið 

lögð á þennan málaflokk innan félagsráðgjafarinnar (Androff, 2011; Okech o.fl., 2011). Það er 

tiltölulega nýlega sem þessi málaflokkur hefur fengið aukna athygli hinna ýmsu geira innan 

félagsvísinda, heilbrigðiskerfisins og félagasamtaka. Mansal er brot á alþjóðlegum 

mannrétttindum og félagsráðgjafastéttin styður vinnu að alþjóðlegum samningum (Androff, 

2011; Martinez- Brawley og Zorita, 2011). Siðareglur félagsráðgjafa segja til um tilgang 

félagsráðgjafastéttarinnar: 

,,Grundvöllur félagsráðgjafar er virðing fyrir manngildi og sérstöðu hver einstaklings og 

trú á getu hans til að nýta hæfileika sína til fullnustu. Markmið félagsráðgjafa er að 

vinna að lausn félagslegra og persónulegra vandamála og sporna við félagslegu 

ranglæti. Félagsráðgjafi vinnur gegn mannréttindabrotum hvar svo sem þau eiga sér 

stað." (Félagsráðgjafafélag Íslands, e.d.).  

Siðareglur félagsáðgjafa stuðla þar með að vinnu sem á að vernda mannréttindi eins og það 

er skilgreint í alþjóðasamningum (Androff, 2011). Mansal brýtur einnig í bága við siðareglur 

félagsráðgjafa þar sem skyldur þeirra er að berjast gegn því og styðja þá sem brotið er gegn. 

Þær skyldur félagsráðgjafa að berjast gegn hvers konar órétti setur stéttina í sérstöðu til að 

tala máli þolenda og vekja athygli á þeim sem almennt minna mega sín í þjóðfélaginu 

(Androff, 2011; Okech, o.fl., 2011). Stétt félagsráðgjafa stendur vel að vígi þegar kemur að 

vinnu með einstaklingum í mansali. Heildarsýn, þekking og kenningarleg nálgun í vinnu með 

einstaklingum og fjölskyldum getur nýst félagsráðgjöfum til að greina einkenni mansals og 

taka þátt í samstarfi við aðrar fagstéttir og stofnanir við að auka öryggi einstaklings sem hafa 

verið þolendur mansals (Alvarez og Alessi, 2012; Lára Björnsdóttir, 2006). Þá þarf líka að 

opna þann möguleika að horfa á mansal út frá fleiri sjónarhornum en í tengslum við vændi 

þótt vissulega það sé algengast hér á landi og ekki má gera minna úr alvarleika þess (Alvarez 

og Alessi, 2012; Androff, 2011; United States Department of State, 2012). Félagsráðgjafar 

starfa bæði innan félags- og heilbrigðiskerfisins og því er frekar líklegt að þeir verði á vegi 

þolenda mansals. Þeir ættu því að vera vel meðvitaðir um einkenni mansals og allar tegundir 

mansala (Alvarez og Alessi, 2012; Androff, 2011; Lára Björnsdóttir, 2006). Einnig er 

heildarsýn ráðandi aðferð innan félagsráðgjafastéttarinnar þar sem horft er á 

margbreytileika einstaklingsins, þar sem þarfir og aðstæður eru mismunandi. Það er því 

mikilvægt að meta aðstæður þolandans út frá öllum hliðum og út frá þeim aðstæðum og 

umhverfi sem hann býr í (Lára Björnsdóttir, 2006). Eins og kom fram hér að framan þá eru 

mál þolenda mansals flókin og gæta þarf að mörgum atriðum varðandi hvers konar aðstæður 

einstaklingur hefur búið við. Þar af leiðandi hentar þess sýn félagsráðgjafarinnar vel í vinnu 

með þolendum og einnig þar sem krafa er um að félagsráðgjafar séu meðvitaðir og þekki þau 

úrræði sem standa til boða í samfélaginu (Alvarez og Alessi, 2012; Lára Björnsdóttir, 2006; 

Okech o.fl., 2011; Zimmerman o.fl., 2011).  

4.2.1 Vinna gegn undirokun 

Vinna gegn undirokun (e. anti- oppression practice) felur í sér kenningarlega nálgun í starfi 

félagsráðgjafa með notendum. Þessi nálgun leggur áherslu á að félagsráðgjafar geri sér grein 

fyrir því að undirokun ýmissa félagslegra hópa geti átt sér stað í samfélaginu og gerir kröfu til 

stéttarinnar að skoða inn á við hvað undirokandi einstaklingar upplifa í sínu daglega lífi og 

umhverfi. Þannig má stuðla að því að félagsráðgjafar séu meðvitaðri í eigin hlutverki í að 

hjálpa öðrum og sporna við mismunun, ásamt því að geta unnið úr sínum eigin málum er 

viðkemur vinnu. Ýta þurfi undir meðvitund um birtingarmyndir undirokunar hjá fagfólki sem 

vinnur með ólíkum hópum innan samfélagsins sem standa höllum fæti, til dæmis 

félagsráðgjöfum. Í stað þess að námið snúist um áherslur er snúa að skrifveldinu og 

reglurömmum. Áhersla á skrifveldið og regluramma dregur úr rétti þeirra sem unnið er með 

(Dalrymple og Burke, 2006; Healy, 2005). Mótun þessarar hugmyndfræði á rætur sínar að 

rekja til baráttu hinna ýmsu minnihlutahópa sem hafa barist fyrir réttindum sínum. Fyrst og 

fremst voru það hreyfingar kvenna sem börðust fyrir jafnrétti og barátta fólks af öðrum 

kynþætti en hvítum fyrir réttindum sem settu mark sitt á baráttu gegn undirokun. 

Réttindabarátta samkynhneigðra, einstaklinga með fötlun og fleiri minnihlutahópa í 

samfélaginu hafa einnig mótað nálgun í félagsráðgjöf, sem leggur áherslu á að sporna við 

kúgun og efla einstaklinga til þess að leita réttar síns í samfélaginu. Allir þessir hópar hafa 

sett sitt mark á vinnu félagsráðgjafa gegn undirokun á sinn hátt, enda ýtir slík réttindabarátta 

undir nálgun sem er notendastýrð og byggð á hagsmunum notendanna (Dominelli, 2002; 

Payne, 2005).  

Mikilvægt er að gera sér grein fyrir þeim áhrifum sem mismunandi hugmyndafræði hefur 

á vinnu félagsráðgjafa með notendum, til að gera sér betur grein fyrir því í hverju vinnan 

felst. Vinna gegn undirokun mótaðist út frá hugmyndafræði gagnrýninnar félagskenningar (e. 

critical social theory). Sú hugmyndfræði á sér rætur að rekja til verka Karl Marx og skorar á 

hólm þær hugmyndir að taka stéttarskiptingu sem sjálfsögðum hlut. Gagnrýnin félagskenning 

fellur undir póstmóderníska og móderníska hugmyndafræða. Þessar hugmyndafræðir lögðu 

áherslu á að ýta undir breytingar og viðurkenna vaxandi aðskilnað í samfélaginu. Einnig var 

bent á mikilvægi þess að einstaklingar gætu haft val í lífi sínu (Dalrymple og Burke, 2006; 

Healy, 2005). Ýmsar kenningarlegar nálganir og áherslur í vinnu með notendum hafa síðan 

komið í kjölfarið innan hugmyndafræði félagsráðgjafarinnar. Allar hafa þær það markmið að 

draga fram og vinna gegn félagslegu órétti. Sumar horfa á einn hóp eins og konur eða 

einstaklinga af öðrum kynþætti en hvítum og menningarlegum uppruna. Einnig er hægt að 

benda á róttæka félagsráðgjöf (e. radical social work) og seinna gagnrýna félagsráðgjöf (e. 

critical social work) (Dalrymple og Burke, 2006; Dominelli, 2002). Gagnrýnin félagsráðgjöf var 

mótuð í kjölfarið á því að ekki var talið að róttæk félagsráðgjöf næði nægilega utan um 

hugmyndir um vald og einstaklingsgildi og hvernig fólk upplifði vald. Aðal markmið 

gagnrýninnar félagsráðgjafar er að sporna gegn félagslegu órétti og skoða formgerð 

undirokunar og hvernig hún hefur áhrif á líf fólks. Þessi hugmyndafræði ýtir undir þá hugsun 

að fólk geti tekið þátt í og haft áhrif á breytingar í samfélaginu (Androff, 2011; Dalrymple og 

Burke, 2006; Healy, 2005). 

Vinna gegn undirokun í félagsráðgjöf er að mörgu leyti byggð á hugmyndum frá 

gagnrýninni félagsráðgjöf, þar sem horft er að mestu á það hvernig þeir sem nýta sér 

þjónustuna geti aukið vald sitt í ferlinu. Þessi hugmyndafræði horfir á allar tegundir af 

undirokun og hvernig best sé að stuðla að breytingum, með það í huga hvernig mismunandi 

undirokun hefur áhrif á fólk og að allt fólk bregst ekki eins við í sömu aðstæðum (Androff, 

2011; Dalrymple og Burke, 2006). 

Mikilvægt er að gera greinarmun á vinnu gegn undirokun og vinnu gegn mismunun (e. 

anti- discriminatory practice). Oft er talað um þessa ólíku hluti sem einn og hinn sama en um 

er að ræða tvo ólíka hluti. Vinna gegn mismunun á sérstaklega við um vinnu með 

minnihlutahópum sem er mismunað á einhvern hátt. Þetta á við um hópa eins og fólk af 

öðrum kynþætti en hvítum eða konur, svo dæmi sé nefnt (Dalrymple og Burke, 2006; Healy, 

2005). Vinna gegn mismunun tekur til áhrifa í samfélaginu sem geta stuðlað að undirokun 

hópa. Má þar nefna lög og kerfisbundna þætti sem geta ýtt undir undirokun ákveðinna hópa 

í samfélaginu. Þessar tvær hugmyndafræðilegu nálganir í vinnu félagsráðgjafa geta vissulega 

unnið vel saman en til dæmis Dalrymple og Burke (2006) hafa bent á mikilvægi þess að 

aðgreina skilgreiningu þeirra.  

 Fagfólk sem vinnur með innflytjendum harmar þá staðreynd að tilhneiging sé innan 

kerfisins að gefa sér það að tilgangur með komu þeirra sé í ólöglegum eða glæpsamlegum 

tilgangi. Þar af leiðandi er þessi hópur stimplaður út frá því, en stimplun er eitt af aðal 

áhættuatriðum í mansalsmálum. Með vinnu gegn undirokun er hægt að tryggja að ekki sé 

brotið á rétti þeirra sem minna mega sín (Martinez-Brawley og Zorita, 2011; Zimmerman 

o.fl., 2011). Vinna gegn kúgun hefur meðal annars átt stóran þátt í því að auka ímynd 

félagsráðgjafar sem valdeflandi fag því að í hlutverki félagsráðgjafa felst valdefling (Adams, 

1990; Dalrymple og Burke, 2006). 

4.2.2 Valdefling 

Hugtakið valdefling (e. empowerment) felur í sér þá hugmynd að efla fólk til að ná stjórn á 

eigin lífi og stuðla að sjálfshjálp þannig að einstaklingarnir sjálfir hafi stjórn á eigin þjónustu. 

Valdefling og vinna gegn undirokun fara vel saman, þar sem valdefling byggir á 

hugmyndafræði um vinnu gegn undirokun (Payne, 2005). Valdefling nær til einstaklinga, 

samfélagsins og minnihlutahópa og getur átt bæði við einstaklinga sem nýta sér þjónustuna 

og þeirra sem veita hana. Aðferðir sem eru valdeflandi stuðla að því að einstaklingar leita að 

umbótum og eflir ákveðni þeirra með það markmið að fólk geti fundið lausn á eigin vanda 

(Adams, 1990; Fetterman, 2001; Payne, 2005; Turner, 1996). Með valdeflingu er átt við það 

að einstaklingar innan ákveðins hóps geti náð sameiginlegri stjórn á eigin lífi og geti þannig 

haft áhrif sem hópur á þann árangur sem þarf að ná til að bæta lífsgæði sín (Fetterman, 

2001). Forsendan fyrir því að valdefling virki er gott upplýsingaflæði, tengsl og 

ákvörðunarréttur. Þættir eins og góður aðgangur að stuðningi og upplýsingum er valdeflandi 

í sjálfu sér (Neville, 2004). 

Nokkrar mismunandi valdeflandi nálganir eru til staðar í faginu. Ein er samfélagsleg 

valdefling (e. community empowerment) sem er styrkjandi fyrir samfélagið í heild til að taka 

jákvæðum breytingum. Önnur er félagsleg valdefling (e. social empowerment) sem styrkir 

minnihlutahópa til þess að berjast fyrir réttindum sínum í samfélaginu. Persónuleg valdefling 

(e. personal empowerment) vinnur út frá því að auka vitneskju og styrkja persónulega 

hæfileika einstaklingsins til að ná valdi og bæta líf sitt (Rekart, 2005). Valdefling gagnast vel í 

mörgum vinnuaðferðum og við skipulag ýmissa verkefna. Sem dæmi má nefna; í vinnu við að 

sporna gegn misnotkun ólöglegra fíkniefna, minnka útbreiðslu HIV smita, gegn 

glæpastarfsemi, til að bæta velferðar- og menntakerfið og hinum ýmsu fræðslu og 

forvarnarverkefnum (Fetterman, 2001). 

Gott getur verið að hafa skjólstæðinginn með í ráðum þegar kemur að því að vinna í hans 

málefnum, enda er hugmyndin sú að hann sé sérfræðingur í eigin lífi. Mikil vinna liggur að 

baki því að byggja upp sjálfsmynd einstaklings sem hefur verið þolandi mansals og viðhorf 

hans til lífsins og samfélagsins. Mikilvægt er fyrir þessa einstaklinga að hafa aðgang að 

fjölbreyttri þjónustu og einnig upplýsingum um hvaða aðstoð þeim standi til boða (Okech 

o.fl., 2011; Payne, 2005; Rekart, 2005). Þá getur það einnig nýst þeim sem veitir aðstoðina, 

eins og félagsráðgjöfum, að virkja einstaklinga til að hafa áhrif á sitt eigið líf þar sem það 

bætir sjálfsímynd einstaklingsins og virkjar hann til sjálfshjálpar. Taka þarf mið af upplifunum 

einstaklinga þegar skipulagt er hvernig best sé að vinna með þeim (Payne, 2005; Neville, 

2004; Rekart, 2005). 

5 Rannsóknaraðferð 

Hér verður gerð grein fyrir aðferð og framkvæmd rannsóknarinnar. Fjallað verður um þær 

rannsóknaraðferðir sem notast var við og gerð grein fyrir vali á viðmælendum. Einnig verður 

sagt frá gagnaöflun og hvernig úrvinnsla gagna fór fram. Að lokum verður fjallað um 

siðferðisleg álitamál rannsóknarinnar.  

Markmið rannsóknarinnar var að skoða viðhorf, þekkingu og reynslu fagfólks sem komið 

hefur að mansalsmálum hér á landi, með þann tilgang að varpa ljósi á reynslu þeirra og 

viðhorf. Þar sem litlar upplýsingar liggja fyrir á Íslandi um beina reynslu fagfólks og viðhorf 

þess til vinnu með þolendum mansals. Sú vitneskja sem rannsóknin getur leitt til er til þess 

fallin að auka skilning og koma að gagni hvað varðar þróun á þjónustu og stuðningi við 

þolendur. Þar sem rannsóknin miðaðist að því að skoða viðhorf og upplifanir valdi 

rannsakandi að notast við eigindlega rannsóknaraðferð þar sem sú aðferð myndi nýtast best 

til að ná settum markmiðum. Taldi rannsakandi að hentugast væri að safna gögnum með því 

að notast við opin og hálfstöðluð viðtöl þar sem viðtöl myndu gefa rannsakanda tækifæri til 

þess að ná dýpri innsýn inn í sjónarmið einstaklinga (Esterberg, 2002; Kvale og Brinkman, 

2009).  

5.1 Eigindleg rannsóknaraðferð 

Eigindlegar rannsóknaraðferðir ná yfir nokkrar aðferðir sem allar leggja áherslu á að 

einstaklingar túlki veruleika sinn. Þannig er reynt að lýsa því sem rannsóknin fjallar um út frá 

sjónarhorni þátttakandans. Þessi aðferð hentar vel til að ná sem best fram reynslu og lýsingu 

á fyrirbærinu sem verið er að skoða. Einnig hentar slík aðferð þegar lítil þekking er til staðar 

um efnið sem á að rannsaka. Markmið eigindlegra rannsókna er þar af leiðandi að kanna 

reynslu fólks án þess að láta fyrirfram gefnar hugmyndir stjórna útkomunni. Upplýsingum er 

safnað með opnum hug og leitað er eftir þemum sem lýsa því sem er verið að rannsaka. Ólíkt 

útkomu megindlegra rannsóknaraðferða þá er útkoma eigindlegra rannsókna ekki tölulegur 

samanburður heldur myndast frekar hugtök eða þemur sem beinast að því að lýsa því hvað 

er sameiginlegt með reynslu og upplifun mismunandi hópa og einstaklinga (Esterberg, 2002; 

Taylor og Bogdan, 1998; Silverman, 2008; Kvale og Brinkmann, 2009).  

Gagnaöflun í eigindlegum rannsóknaraðferðum getur farið fram með 

þátttökuathugun og viðtölum um á hvern hátt þátttakandinn túlkar veruleika sinn. Viðtöl er 

algengasta aðferð til gagnasöfnunar í eigindlegum rannsóknaraðferðum þar sem þau henta 

vel til að skoða skynjun, þekkingu og viðhorf (Esterberg, 2002; Kvale og Brinkman, 2009). 

Þannig hentuðu viðtöl vel í þessari rannsókn. Viðtöl í eigindlegum rannsóknaraðferðum eru 

byggð á spurningum og leitast við að fá fólk til að lýsa reynslu sinni og upplifun. Viðtölin geta 

verið opin, djúp og óstöðluð eða hálfstöðluð eins og var í þessu tilviki (Helga Jónsdóttir, 

2013; Kvale og Brinkmann, 2009; McCoyd og Shdaimah, 2007). 

Þessi rannsókn þjónar þeim tilgangi að skoða og reyna að skilja ákveðið fyrirbæri sem 

lagt er upp með. Því hentar lítið úrtak betur til að geta kannað fyrirbærið dýpra og 

þátttakendur eru valdir út frá því að geta veitt betri skilning á fyrirbærinu. Úrtak í 

eigindlegum rannsóknaraðferðum byggist ekki á þeirri þörf að alhæfa niðurstöður yfir á 

þýðið (Hennink, Hutter og Bailey, 2011). Um var að ræða lítið úrtak í þessari rannsókn en 

ætlunin er ekki að alhæfa út frá niðurstöðum á stærri hóp heldur fremur að fá aukinn 

skilning á reynslu og viðhorfum fagfólks um mansal. Úrtakið í heild getur þess vegna 

endurspeglað þá þekkingu sem rannsakandi hefur um efnið og byggist á huglægri ákvörðun 

um hvað henti best fyrir rannsóknina. Rannsakandi þarf því að vera meðvitaður í 

úrtaksferlinu því þessi atriði geta haft mikil áhrif á gæði rannsóknarinnar (Hennink o.fl., 

2011). Ólíkt megindlegum rannsóknaraðferðum er ekki markmiðið að skipta þátttakendum 

upp eftir kyni og aldri til dæmis. Frekar er leitast eftir því að hafa þátttakendur með sem 

fjölbreyttastan bakgrunn til að fá mögulega ólíkar upplýsingar (Katrín Blöndal og Sigríður 

Halldórsdóttir, 2013). 

5.2 Undirbúningur og framkvæmd 

Gagnasöfnun hófst í ágúst 2013 og stóð yfir fram í nóvember 2013. Hafist var handa í ágúst 

2013 að afla heimilda og upplýsinga um mansal. Notast var við útgefnar bækur og ritrýndar 

greinar um málefnið. Einnig var íslenskt efni skoðað, þar á meðal skýrslur um mansal og 

aðgerðir, lagabókanir og vefsíður ráðuneyta, en lítið hefur verið skrifað eða rannsakað um 

málaflokkinn hér á landi. 

5.2.1 Þátttakendur 

Markmiðið var að taka viðtöl við fagfólk sem hafði annað hvort unnið í beinni vinnu með 

þolendum mansals eða á einhvern hátt komið að stefnumótun varðandi slíka vinnu. Stefnt 

var að því að fjöldi viðmælanda yrði á bilinu sex til átta og þurftu þeir að uppfylla skilyrðin 

um að hafa á einhvern hátt haft aðkomu að vinnu með þolendum mansals. Þátttakendur 

voru valdir samkvæmt markmiðs úrtaksaðferð (e. purposive sampling), það er út frá því að 

hafa reynslu og þekkingu af því sem verið er að skoða og komið að vinnu við slíkt. 

Markmiðsúrtak býður upp á sveigjanleika þar sem það býður upp á endurmat á kröfum til 

þátttöku (Hennink ofl. 2011; Katrín Blöndal og Sigríður Halldórsdóttir, 2013). Þessi tegund af 

úrtaki hentaði vel í þessari rannsókn til að skoða viðhorf og reynslu fólks sem komið hefur 

komið að mansalsmálum, þar sem rannsakandi valdi þátttakendur með markmið rannsóknar 

í huga.  

Haft var samband við viðmælendur frá miðjum september 2013 til miðjan október 

2013 í gegnum tölvupóst þar sem þeim var sent kynningarbréf um tilgang og markmið 

rannsóknarinnar, sjá fylgiskjal 1. Leitað var eftir viðmælendum sem höfðu þekking á mansali 

og þar af leiðandi uppfylltu markmið rannsóknarinnar. Skoðað var útgefið efni á netinu um 

mansal til að finna viðmælendur. Heildarfjöldi sem haft var samband við í gegnum tölvupóst 

var samtals 15, sjö aðilar svöruðu og samþykktu að taka þátt.. Rannsakandi var nokkuð sáttur 

eftir þessi sjö viðtöl þar sem svipaðar upplýsingar voru farnar að koma fram. 

Þær stofnanir sem þátttakendur vinna hjá hafa allar það sameiginlegt að koma að 

einhverju leiti að mansalsmálum. Þátttakendur voru allir konur sem voru í ólíkum 

starfsstéttum og unnu hjá ríkinu eða innan félagsþjónustu og mannréttindasamtaka og innan 

félagasamtaka. Hópurinn samanstóð af lögfræðingum, félagsráðgjöfum, starfsfólki 

félagasamtaka og starfsmanna innan löggæslusviðs. Allir viðmælendur höfðu það 

sameiginlegt að hafa komið annað hvort að beinni vinnu með þolendum mansals, unnið að 

stefnumótun eða komið að báðu. Nokkrir viðmælenda höfðu komið að vinnu með sérfræði- 

og samhæfingarteymi um mansal sem lagt var niður árið 2012. Viðmælendur koma fram 

undir nafnleynd og því hefur þeim verið gefin uppgerð nöfn. 

5.2.2 Upplýst samþykki 

Rannsóknin var tilkynnt til persónuverndar samkvæmt lögum um persónuvernd nr. 77/2000 

(S6365/2013) og þátttakendur upplýstir um markmið rannsóknar og gert grein fyrir rétti 

sínum og undirrituðu upplýst samþykki, sjá fylgiskjal 2. Þátttakendur voru starfsmenn 

opinberra stofnanna og félagasamtaka og ekki var spurt um persónulegar upplýsingar. 

5.2.3 Gagnasöfnun 

Gagnaöflun stóð yfir frá lok september 2013 til loka október 2013. Viðtölin voru hljóðrituð og 

fóru fram á þeim stað sem hentaði viðmælendum. Annars vegar á vinnustöðum þeirra og 

hins vegar á stöðum sem þátttakendur völdu sjálfir. Viðtölin stóðu yfir í 30 - 45 mínútur. 

Stuðst var við viðtalsvísi, sjá fylgiskjal 3, sem hafður var til hliðsjónar í viðtölunum. Gögnum 

var safnað með hálf opnum viðtölum, þar sem nokkrar spurningar voru fyrirfram ákveðnar til 

að þjóna betur markmiðum rannsóknarinnar.  

5.2.4 Úrvinnsla gagna 

Úrvinnsla viðtala fór fram samhliða afritun á þeim. Afrit af viðtölunum voru síðan kóðuð og 

þemu greind samkvæmt opinni kóðunar aðferð. Afrit viðtalanna voru marglesin yfir með það 

í huga að leita að sameiginlegum þemum. Þannig voru greind fjögur aðalþemu og nokkur 

undirþemu sem mynduðu síðan heilsteypta mynd af þeim viðhorfum og upplifunum sem 

voru ráðandi hjá viðmælendum og eru niðurstöður rannsóknarinnar (Sigríður Halldórsdóttir, 

2013). Notast verður við beinar tilvitnanir úr viðtölunum til að rökstyðja betur þemun sem 

fundust. Með því var leitast við að sýna fram á hvernig upplýsingarnar úr viðtölunum voru 

túlkuð og hvernig rannsakandi greindi hvert þema (Sigríður Halldórsdóttir, 2013). 

5.2.5 Styrkleikar og veikleikar rannsóknarinnar 

Styrkleikar rannsóknarinnar felast að mestu í dýpkun á þekkingu á viðhorfum og reynslu 

þeirra sem koma að mansalsmálum á Íslandi. Þar af leiðandi hefur rannsóknin bæði 

þekkingarlegt gildi og getur nýst vel fyrir fagaðila í þróun á stuðningi og þjónustu við 

þolendur mansals. Allir þátttakendur voru almennt ánægðir með að þessi málaflokkur fengi 

athygli. 

 Takmörkun er á alhæfingargildi rannsóknarinnar en það var þó ekki markmið 

rannsóknarinnar. Markmið rannsóknarinnar snýst um að draga má lærdóm og auka vitneskju 

út frá þeim viðhorfum og sjónarmiðum sem koma fram hjá viðmælendum. Þó þarf að hafa í 

huga hugsanleg áhrif sem rannsakandi gæti haft á niðurstöður. Þar sem rannsakandinn er 

aðal verkfærið í eigindlegum rannsóknaraðferðum er mikilvægt að hann leggi af stað í 

rannsóknarferlið með opnum hug og láti ekki sínar eigin hugmyndir og skoðanir trufla 

rannsóknarferlið. Sú fræðilega sýn sem rannsakandinn hefur á því sem hann er að rannsaka 

hefur áhrif á það hvernig hann vinnur efnið og túlkar það (Esterberg, 2002; Taylor og Bogdan, 

1998; Silverman, 2008; Kvale og Brinkmann, 2009). Rannsakandi leitaðist eftir því að vera 

meðvitaður um sitt viðhorf til viðfangsefnisins og gæta hlutleysis á meðan rannsóknarvinnu 

stóð.  

5.2.6 Siðferðisleg álitamál 

Mikilvægt er að rannsakandi sé meðvitaður um þau siðferðislegu álitamál sem gætu komið 

upp enda getur slíkt átt við þegar um viðtalsrannsókn er að ræða (Kvale og Brinkman, 2009). 

Við vinnslu rannsóknar voru þátttakendur upplýstir um efni rannsóknar og tilgang. Þar sem 

þessi málaflokkur er viðkvæmur og enn verið að móta stefnu í honum geta viðkvæmar 

upplýsingar komið fram sem tengjast ákveðnum einstaklingum. Því er mikilvægt að gæta 

þess að ekki sé hægt að rekja svör til viðmælenda. Þátttakendum var heitið fullum trúnaði og 

þess gætt að dulkóða gögnin þannig að ekki væri hægt að rekja svörin til einstaklinga eða 

vinnuumhverfis. 

6 Niðurstöður 

Eftirfarandi kafli gerir grein fyrir niðurstöðum rannsóknarinnar sem byggja á frásögnum 

viðmælenda rannsakanda. Tekin voru viðtöl við sjö fagaðila sem hafa það sameiginlegt að 

hafa komið á einn eða annan hátt að vinnu með þolendum mansals. Leitast var eftir því að 

skoða hver viðhorf, reynsla og upplifun fagfólks er af mansali og hvaða þættir það eru sem 

hafa áhrif á vinnu þeirra í mansalsmálum. Hér verður gerð grein fyrir frásögnum viðmælenda 

og helstu þemum sem greind voru úr þeim frásögnum. Stuðst verður við tilvitnanir frá 

viðmælendum til að rökstyðja þemu og undirþemu. Að lokum verða helstu niðurstöður 

dregnar saman. 

Við úrvinnslu voru greind fjögur yfirþemu sem eru eftirfarandi: 

1. Reynsla af vinnu með þolendum mansals 

2. Vinnuumhverfi 

3. Þekking um mansal 

4. Þjónusta við þolendur mansals 

6.1 Reynsla af vinnu með þolendum mansals 

Viðmælendur voru beðnir um að segja frá þeim áskorunum sem þeir hafa þurft að takast á 

við í vinnu sinni. Það kom skýrt fram að reynsla þeirra og upplifun var að miklu leyti mótuð af 

fyrsta mansalsmálinu árið 2009, áður en almennt skipulag var komið á verklag í 

mansalsmálum hér á landi. Það hafi verið ákveðin áskorun sem gerð verður nánari grein fyrir 

í undirþemum sem koma hér síðar í ritgerðinni. Reynsla viðmælenda af vinnu með þolendum 

mansals skiptist í þrjú undirþemu: Upplifun af vinnslu mála, aukin reynsla og mikilvægi stersk 

regluverks.. 

6.1.1 Upplifun af vinnslu mála 

Viðmælendur skilgreindu mansalsmál almennt sem flókin og þung mál sem tækju mikinn 

tíma í úrvinnslu. Mikið álag fylgdi aðkomu að fyrsta mansalsmálinu og þörf á mismunandi 

nálgunum í vinnslu málsins. Flestir viðmælendur tóku fram að þeir hafi þurft að takast á við 

margt sem var nýtt fyrir þeim þegar kom að þessu mansalsmáli.  

Halla lýsti reynslu sinni á þennan hátt: 

"Þarna kemur einhvern veginn nýr málaflokkur og allt í einu ertu komin með manneskju 

sem er búið að fara alveg hræðilega illa með og hérna þetta var svoldið auka álag á 

okkur og við ræddum um það sem vorum að vinna í þessum hóp að þetta var ógeðslega 

tough og erfitt [...] þetta eru svona erfiðustu málin sem ég hef unnið með." 

Ólöf hafði þetta að segja um sína reynslu: 

,,...þetta er náttúrulega alveg djöfullega erfiður málaflokkur og kostar mikið að rannsaka 

þessi mál og það er mjög erfitt að gera það.Og Ísland til alveg ótrúlega skamms tíma þá 

gilti það viðhorf að fara ekki að kafa inn í það."  

Flestir viðmælendur töluðu um að hafa þurft að víkka út verkahringinn sinn og í sumum 

tilfellum að takast á við verkefni sem voru utan þeirra sérhæfingar.  

Þessi upplifun endurspeglast í eftirfarandi ummælum frá Birnu: 

 ,,...fólk var oft að leggja á sig álag og vinnu til að sko geta brugðist við svona málum. Og 

í einhverjum tilvikum að beygja reglur, alveg klárt mál að beygja reglur. Til þess að það 

væri hægt að koma aðstoðinni einhversstaðar fyrir... ef við rákum okkur á það að 

regluverkið væri ekki í lagi." 

Að mati flestra viðmælenda var íslenskt samfélag ekki undirbúið til að takast á við þennan 

málaflokk á þeim tíma sem fyrsta mansalsmálið kom upp og töluðu sumir viðmælendur um 

að enn þann dag í dag væri vinna í þessum málum á frumkvöðlastigi.  

Þetta viðhorf kom skýrt fram hjá Kristínu: 

 ,,...og svona þannig að við lentum í varðandi hindranir þetta var bara engan veginn 

tilbúið og það vissi enginn neitt. Einhvern vegin kom það aftan að öllum að þetta væri 

svona mikið og á þennan hátt og svo hefur verið að sauma í götin. Og eins og ég segi 

þetta er ekkert komið á þann veg að þetta muni fúnkera ef það kemur upp mál þá er 

þetta bara svoldið að lifa af sko að finna út úr því sjálfur hvað ætlarðu að gera." 

Annað atriði sem minnst var á af nokkrum viðmælendum voru breytingar í vinnuumhverfi 

þegar kom að öryggi starfsmanna. Þar sem um var að ræða mansalsmál sem tengdist 

skipulagðri glæpastarfsemi þá voru gerðar öðruvísi öryggisráðstafanir en viðmælendur voru 

vanir í starfi.  

Þessi upplifun endurspeglaðist hjá Höllu: 

,,Það var líka svona nýtt fyrir mig [...] að það voru svona öryggisráðstafanir. [...] Því inn í 

þetta var komin litháíska mafían og glæpasamtökin þannig þetta var svoldið nýtt fyrir 

mér að hugsa um þennan þátt að hérna þannig við ræddum þetta og fengum lögregluna 

til að huga að öryggisatriðum." 

6.1.2 Aukin reynsla 

Viðmælendur töluðum um tímamótabreytingu sem þetta fyrsta mál hafði haft í för með sér 

þar sem farið var að vinna að mansalsmálum á Íslandi í fyrsta sinn. Og áhrif þess sem bæði 

skortur á þekkingu og reynslu höfðu á vinnuna. Flestir viðmælendur töluðu um að þrátt fyrir 

að ekki hafi legið fyrir reynsla af beinni vinnu með einstaklingum í mansali þá hafi þó verið til 

staðar vitneskja innan lögreglunnar að mansal ætti sér stað á Íslandi.  

Þetta kom fram hjá Önnu: 

,,Já sko í upphafi þá var það þannig að stjórnvöld viðurkenndu Ísland aðeins sem svona 

transit ríki. Að hér væri fólk sem væri að ferðast í gegn sem fórnarlömb mansals en ekki 

sem viðtökuríki. Og málið er sko í okkar huga og það var í raun alveg ljóst að stúlkur sem 

komu að vinna hérna á nektarstöðum og svona þær voru fórnarlömb mansals." 

Einnig gerði það erfitt fyrir að ekki var mikil reynsla almennt til staðar af vinnu með 

þolendum mansals. Sú litla þekking sem þó var til staðar var bundin við lítinn hóp. 

Eins og endurspeglaðist hjá Birnu: 

,,...að þetta var að mörgu leyti nýr málaflokkur fyrir okkur öll. Og að sumu leyti var 

þekking okkar um málaflokkinn, ég er ekki að fullyrða að það hafi gilt um alla, en ég held 

það hafi gilt um mjög marga þarna. Þekkingin á málaflokknum kannski svolítið 

takmörkuð og svolítið akademísk ef ég má orða það þannig. Af því að sko við höfðum 

aldrei staðið frammi fyrir fórnarlömbin og heyrt þeirra sögu svona augliti til auglitis eða 

glímt við öll... alls konar mál sem gátu komið upp." 

Allir viðmælendur rannsakanda voru sammála um að vinna í þessum málaflokki væri 

áhugaverð og þarft verkefni. Þetta væri mikilvægur málaflokkur sem þyrfti að beita sér fyrir. 

Eitt af því sem kom fram hjá öllum viðmælendum var það viðhorf að hafa öðlast dýrmæta 

reynslu við að hafa fengið að vinna við fyrsta mansalsmálið á Íslandi, þar sem það hefði falið í 

sér fjölmargar áskoranir.  

Þetta viðhorf endurspeglaðist hjá Kristínu: 

,,Það var náttúrulega rosalega dýrmæt reynsla fyrir okkur að vinna að þessu máli. Og 

lenda í öllum þessum hindrunum því við lærðum svo rosalega mikið. [...]... þetta var 

svona breakthrough mál. Þarna komst þetta á koppinn hitt var bara meira svona áður 

var þetta meira svona hvað á maður að segja gæluverkefni eitthvað sem við þurftum að 

innleiða úr Evrópusamningum. En þú veist við vorum bara að gera það ekkert vegna þess 

að vágin var svo mikil það er kannski meira þannig." 

Svipað viðhorf kom fram hjá Hörpu: 

,,Já sko það var náttúrulega góð upplifun af því mér fannst þetta merkilegur málaflokkur 

og hérna mikilvægt að verið væri að búa til vinnuramma til þess að koma inn í þetta mál 

og það væri verið að reyna að búa til leið fyrir mansalsfórnarlömb að komast út."  

6.1.3 Mikilvægi sterks regluverks 

Ein helsta áskorunin við vinnuna var að mati viðmælenda óljósar reglur og skilgreiningar sem 

lutu að mansalsmálum. Þar sem staðan árið 2009 var þannig að ekki var búið að samþykkja 

alþjóðasamninga um þetta tiltekna málefni á Íslandi. Þær lagabreytingar sem hefðu verið 

hliðhollar þolendum mansals voru ekki komnar í gegn á þessum tíma þá var þessi þáttur mikil 

áskorun.  

Þetta kom fram hjá flestum viðmælendum og endurspeglaðist hjá Birnu: 

,,...við vorum að afla okkur reynslu hvernig þurfa verkferlar þurfa að vera. Og þarna í 

byrjun stöndum við frammi fyrir því að það átti eftir að breyta lögum. Það átti eftir að 

fullgilda alþjóðasamninga. Það var ekkert... sko það var ekkert engin sérstakur flokkur 

með dvalarleyfi. Hvernig átti að díla við svoleiðis. Við vorum að koma að rosalegu tómu 

borði og erum að reka okkur á hvað regluverkið sem var til eða vinnuferlarnir sem voru 

til hversu langt þeir, hversu langt var hægt að nýta þá. Og hvenær það mögulega 

stoppaði." 

Þetta viðhorf kom einnig fram hjá Kristínu: 

,,Við náttúrulega lentum í svona helstu lagahindrunum. Lagaramminn hafði ekki verið 

fullkláraður. [...]... og þegar þú ert að tala um erlend samskipti oft er mansal yfir 

landamæri þannig að það eru margar þjóðir að vinna saman í einu. Og þau samskipti eru 

bara erfiðari og taka lengri tíma en þetta þannig að þetta er mjög skammur tími sem 

okkur er settur í svona samskiptum."  

6.2 Vinnuumhverfi 

Skýrt kom fram hjá öllum viðmælendum viðhorf um hvernig vinnu í mansalsmálum ætti að 

vera háttað til að bera sem bestan árangur. Viðmælendur töldu þörf á því að verklag og 

samstarf væri skýrt og að enginn vafi væri á því hvert hlutverk ólíks fagfólks úr ólíku 

vinnuumhverfi væru. Viðmælendur voru spurðir um samstarf ólíkra stofnanna og mikilvægi 

þess og þau viðhorf er lutu að vinnuumhverfi í mansalsmálum sem skiptust í þrjú þemu: 

verkferlar, samstarf ólíkra starfsstétta, stuðningur í vinnu. 

6.2.1 Verkferlar 

Flestir viðmælendur rannsakanda voru sammála um að til þess að hægt væri að vinna á 

markvissan hátt og geta komið sem best til móts við þolendur mansals yrðu verkferlar í 

mansalsmálum að vera skýrir. Hlutverk mismunandi stofnanna sem koma þar að yrðu einnig 

að vera skýrir og allir að þekkja sitt hlutverk. Þetta viðhorf endurspeglaðist hjá Kristínu: 

,,En málið er í dag að það er engin sem veit í raun sitt hlutverk það þarf svoldið meira að 

skýra það. Hver á að bera kennsl? Á grundvelli hvers er það? Hvaða þjónusta er í boði? 

Og hver á að útvega hana? Hvenær og eftir hvaða leiðum og svona... [...] Svo þarf bara 

að greiða þessar leiðir þannig að hver og einn viti sitt hlutverk og svo þarf náttúrulega 

bara að fara að vinna þetta..." 

Svipað kom fram í viðhorfum Ólafar um hina nýja aðgerðaráætlun ríkisins gegn mansali: 

,,Hugmyndin er bara að allir verkferlar séu svo skýrir að ef það komi upp mál að það sé 

vitað hvað hver geri hvað og að manneskjunni sé vísað á rétta staði og svo framvegis." 

Einnig kom svipað viðhorf varðandi hlutverk aðgerðaráætlunar hjá Kristínu: 

,,... það er hins vegar og er svolítið ennþá að hvað á að gera þegar að rökstuddur grunur 

kemur upp um mansal að við hvern á að tala, hvernig fer kerfið allt af stað til að það 

fúnkeri fyrir þolandann og það er eiginlega bara ekki ennþá komið og bara eiginlega alls 

ekki... Skiluru eða þetta þarf að vera í einhverju svona verkferli sem er í rauninni ekki til. 

Það er svona líka hlutverk þessa hóps að koma með svona..." 

Þrátt fyrir að talin væri þörf á því að skýra betur verkferla þá voru nokkrir viðmælendur 

sammála um að vel hefði tekist til við að ná utan um þau mál sem hefðu komið upp. Ástæða 

þess væri sú að á Íslandi væri reynt að vinna hvert mál fyrir sig og að koma til móts við þarfir 

hver einstaklings.  

Það viðhorf endurspeglast í því sem Anna sagði: 

,,Eins og þetta er í dag þá er þetta tekið mjög mikið fyrir af hérna case by case eða hvert 

mál fyrir sig. Og reynt að finna úrræði og svo framvegis." 

6.2.2 Samstarf ólíkra starfsstétta 

Allir viðmælendur voru sammála um að samstarf milli ólíkra stofnana og starfsstétta væri 

gífurlega mikilvægt, þar sem málin væru ólík og þarfir þolenda einnig. Þar sem margar ólíkar 

stofnanir kæmu að málinu væri mikilvægt að skýra hlutverk allra hlutaðeigandi stofnana. 

Slíkt væri í raun forsenda þess að samstarf yrði með sem skilvirkustum hætti.  

Þetta viðhorf endurspeglast í því sem Eva sagði: 

 ,,Þannig það þarf að vera ... samvinna milli hjálparapparatsins og þeirra sem eru að 

reyna að uppræta þetta allt saman. Það þarf alltaf að vera samvinna." 

Viðmælendur voru sammála um að gott samstarf væri beintengt við skýra verkferla þar sem 

allir þekktu sitt hlutverk og hlutverk annarra og að það væri sú forsenda sem leiddi til góðra 

samskipta á milli ólíks fagfólks. 

Eins og kom fram hjá Önnu: 

 ,,Það verða allir að vera á sömu blaðsíðunni og það þarf að vera til staðar sko ferill sem 

gengur bara mjög smurt fyrir sig... [...] þá þarf ég að vita nákvæmlega við hvern ég þarf að 

tala og þá fer ákveðið batterí í gang. Og eins og ég sagði þá já það þurfa allir að vera á sömu 

blaðsíðunni og það þurfa allir að vita svona á ég að bregðast við og þetta á ég að gera. Og 

ekkert velta fyrir mér hvort að þessi einstaklingur sé fórnarlamb mansals eða hvort þetta sé 

rétt eða hitt ég bara set þetta í gang. Og svo tökum við bara einstaklinginn og bara komum 

ferlinu af stað. Svo kemur í ljós einhvern tíma í ferlinu að einstaklingur þarf ekki á aðstoðinni 

að halda eða það kemur í ljós að hann er á fölskum forsendum eða eitthvað og þá er bara 

brugðist við því. Og þá þarf auðvitað líka að vera fastmótað kerfið hvernig á að bregðast við 

því. En hérna en það er auðvitað mjög nauðsynlegt að allir ferlar séu ljósir og að samstarfið 

sé að hver og einn viti sitt hlutverk og viti hvernig á að nýta næsta aðila í keðjunni eða 

hvernig sem er eða hvert hann getur snúið sér." 

Þegar viðmælendur töluðu um samstarf kom fram að ólík skilgreining á hlutverkum hefði áhrif á 

samstarfið, þar sem ekki endilega lá beint fyrir hlutverk hvers og eins og hverjir væru í forsvari. 

Slíkt hefði skapað einhverja togstreitu á milli fagfólks sem hefði stundum komið sér illa.  

Viðhorf Kristínar lýsir þessu: 

... þú veist ef allir ætla að stjórna það bara virkar ekki. Þá gengur þetta ekkert. Við erum 

öll að keppast að sama markmið sko þannig að síðan bara að aðstoða hvert annað í stað 

þess að vinna gegn hvort öðru." 

Hins vegar voru flestir viðmælendur ánægðir með það samstarf sem þegar var til staðar en 

þar hafði vilji og áhugi skipt máli. Allir hefðu reynt að gera sitt besta í ólíkum aðstæðum og 

með því sem stóð til boða hverju sinni. En það var mat flestra að vilji og áhugi væru einmitt 

þeir þættir sem hefðu áhrif á samstarfið.  

Það viðhorf kom fram hjá Höllu: 

 ,,Jú það gekk yfirleitt ljómandi vel fannst mér. Þessi mál sem komu upp að hérna þessi 

fagaðilar það var mjög góð samvinna þar á milli. Aðgengi var gott þetta var svona 

forgangsmál þú veist. Það var til dæmis mjög góð þjónusta hjá Landspítalanum því það er 

náttúrulega lykilaðili því að margra þessara kvenna hefur þurft að fara í meðferð þangað. Og 

þær fengu semsagt oft forgang... og já mér fannst samvinnan ganga mjög vel..." 

6.2.3 Stuðningur í vinnu 

Þar sem mál voru flókin og þung að því leyti að þau þurftu aðkomu margra aðila frá 

mismunandi stofnunum til að geta unnið með málin, skipti stuðningur miklu máli. Flestir 

viðmælendur töluðu um að stuðningur og áhugi yfirvalda og samstarfsaðila væri mjög 

mikilvægur þáttur í mansalsmálum. Mismunandi viðhorf komu fram þegar talað var um 

stuðning á milli samstarfsaðila. Bæði fjölluðu viðmælendur um stuðning fagfólks en einnig 

yfirvalda í þessum atriðum.  

Eins og endurspeglaðist hjá Birnu:  

 ,,En á sama tíma var gríðarlegur pólitískur vilji. Og vilji hjá öllum sem að málaflokknum 

komu og líka þessum samstarfsaðilum sem voru kallaðir út ... gera allt sem við töldum að 

þyrfti að gera. Eða eiginlega svo til allt. " 

Annað viðhorf sem kom fram var að stuðningur hefði mátt vera meiri frá yfirvöldum, en þó 

var upplifun þeirra að skilningur væri fyrir hendi hjá þeim sem fóru með yfirvald.  

Eins og kom fram hjá Höllu: 

,,Já mér finnst það og alltaf fundist vera jákvæður stuðningur þótt það... stuðningurinn 

var hjá fólkinu í grasrótinni, kannski mátti vera meiri stuðningur hjá þeim sem voru fyrir 

ofan." 

Svipað kom fram hjá Ólöfu: 

,,Við bönkum hiklaust upp á hjá ráðherrum, hjá borgarstjóra hjá þingmönnum, hjá 

borgarfulltrúum. [...] og við höfum náð þó þeim árangri að þó að við stjórnum ekki þessu 

landi sem væri þó gott að gera að þá er hlustað á okkur. Ég hef þá skýru tilfinningu að 

það sé hlustað á það sem við segjum og það vegur."  

6.2.4 Framkvæmd 

Með framkvæmd var átt við að aðgerðir sem lagt er upp með yrðu framkvæmdar. 

Sérstaklega var bent á að framkvæmdin stjórnaðist mikið af fjárhagslegum skuldbindingum 

en einnig af áhuga og vilja yfirvalda.  

Eins og kom fram hjá Ólöfu: 

,,... það er alveg nauðsynlegt að hafa pólitíska sýn og hvaða stefnu eigi að marka til að 

framfylgja þessu öllu saman. Ef það fylgja ekki peningar með þessu eða ef stefnunni er 

ekki framfylgt er hún ekki pappírsins virði, skiluru. Eitt er að hafa stefnuna annað er að 

framfylgja henni og það hefur ekkert mjög mikið verið gert til að framfylgja þessari 

stefnu. Þannig að það er eilífðar barátta að halda stjórnvöldum við efnið." 

Þá kom það líka fram að með framkvæmd aðgerða í mansalsmálum og skýrum reglum myndi 

það ýta undir ákveðna meðvitund um ábyrgð í vinnu. 

 Eins og kom fram hjá Önnu: 

,,...það þarf auðvitað vitundarvakningu og að reyna að breyta viðhorfum það er ekki 

endilega að það takist að breyta fólki svo mikið. En þá þarf bara að vera mjög sterk 

pólitísk afstaða sem endurspeglast þá í sko verkferlum þannig að fólk... að þrátt fyrir að 

það viti ekki svo mikið um þetta þá viti það samt að það þurfi að bregðast við og ef það 

gerir það ekki sé það að brjóta af sér í starfi og þurfi að svara fyrir það..." 

6.3 Þekking um mansal 

Viðmælendur voru beðnir um að skýra frá sínu mati um þekkingu á Íslandi um málaflokkinn og 

um fræðslu á mansali. Þau bentu á mikilvægi þess að þekking væri til staðar um mansal og henni 

viðhaldið með fræðslu og að reynslu sem fyrir væri yrði miðlað áfram. Þannig væri hægt að 

stuðla að því að vinna í mansalsmálum væri með sem bestum hætti. Þau atriði sem komu fram 

varðandi fræðslu um mansal voru eftirfarandi: vitundarvakning, aukin þekking og reynslu. 

6.3.1 Vitundarvakning 

Þegar viðmælendur voru spurðir út í þekkingu og meðvitund varðandi mansal komu tvö 

atriði skýrt fram. Annars vegar var það vitundarvakning hjá fagfólki, bæði hvað varðar mansal 

sem staðreynd og mismunandi tegundir mansals. Hins vegar var það vitundarvakning hjá 

almenningi.  

Vitundarvakning fagfólks 

Allir viðmælendur voru sammála um að vitundarvakning hefði orðið hjá fagfólki að vissu leyti 

á síðustu árum, samhliða aukinni umræðu um mansal og hvernig það birtist. Vitundarvakning 

hjá fagfólki endurspeglaðist bæði í meðvitund og fræðslu um málaflokkinn.  

Eins og Harpa kom inn á:  

,,Og í raun ættu allir starfsmenn að vera meðvitaðir um þennan möguleika að 

manneskjan sem við fáum hérna inn gæti verið fórnarlamb mansals. Og hérna þannig að 

við eigum að spyrja til dæmis hver keypti farmiðann þinn og af hverju ertu hérna og vera 

meðvituð um eitthvað sem gæti gefið til kynna að væri mansalsfórnarlamb." 

Skoðun viðmælenda var að meðvitund fagfólks væri þó beintengd fræðslu um einkenni og 

eðli mansals. Allir viðmælendur voru sammála því að vöntun væri á fræðslu um mansal til 

fagfólks sem gæti aukið meðvitund þeirra.  

Eins og kom fram hjá Höllu: 

,,Sko ég held að það þurfi fræðslu og einhvers konar þjálfun þannig að fólk geti sem sagt 

fengið tækifæri í því að sérhæfa sig í þessu og svo þarf að vera góð handleiðsla. Passa 

upp á það því þetta er svo krefjandi vinna og svo búa til gott teymi." 

Einnig komu flestir viðmælendur inn á mikilvægi þess að auka fræðslu og víkka þekkingu um 

mismunandi tegundir mansals. Viðmælendur voru sammála því að ekki væri næg þekking né 

meðvitund um aðrar skilgreiningar á mansali sem þó væri til staðar hér á Íslandi. Þeir voru 

sammála mikilvægi þess að fræðsla um þessar tegundir næði til fagfólks til að betra gengi að 

ná utan um þann hóp.  

Það viðhorf kom fram hjá Kristínu: 

,,Nauðungarvinna er eitthvað sem er mjög falið hjá okkur. Og ef við horfum til baka og 

þá er ég að tala um heildina. Við erum með nokkur mál sem við höfum ekki borið kennsl 

á sem mansal en eftir á að hyggja þá var þetta ekkert nema það." 

Og einnig hjá Höllu: 

,,Það er líka eitt hælisleitendur geta líka verið fórnarlömb mansals þá þarf önnur 

meðferð eða vinna með þeim." 

Vitundarvakning almennings 

Allir viðmælendur voru spurðir um vitundarvakningu almennings og umræðuna í 

samfélaginu. Þeirra mat var að vitundarvakning hefð gerst samhliða því að umræða hefði 

orðið um mansal í samfélaginu eftir að fyrsta málið kom upp. Hins vegar voru flestir sammála 

því að vitundarvakningin væri þó ekki umfangsmikil og sumir viðmælenda töldu hana byggða 

á ranghugmyndum um hvað mansal væri í raun og veru.  

Þetta viðhorf kemur fram hjá Kristínu:  

,,...þetta er ekki einkamál lögreglu og fagaðila. Almenningur þarf að vita hvað er að 

gerast af því þú veist oft betur hvað nágranni þinn er að gera heldur en eitthvað annað 

sko. Þannig það sé pínu vitundarvakning hvað þetta er og hversu alvarlegt þetta er. [...] 

Misskilningurinn er svo mikill að það eins og það er þetta að þetta er þrælahald án 

hlekkja. Og þótt að viðkomandi megi fara út í búð einu sinni á dag þá ert þetta samt 

mansal. Þú veist og það er svoldið algengt að fólk haldi að þá er þetta í lagi en hann 

getur verið algjörlega háður hinum, kannski útlendingur sem er ekki með skilríkin sín 

hefur enga þekkingu á íslensku eða íslensku samfélagi. Þú veist það eru svo mörg atriði 

þau eru ekkert frjáls ferða sinna skiluru. Þannig að þetta er svona... það er það sem við 

þurfum að vekja að þetta er ekki eins og reifari allt þú veist en þetta getur samt verið 

mjög alvarlegt." 



54 

Nokkrir viðmælendur töluðu um mikilvægi þess að ná til fólks í samfélaginu. Þeir töldu þó að 

ekki væri hægt að breyta endilega hugsunum fólks en mögulega gæti verið hægt að uppræta 

almennan misskilning um hvað mansal væri og hvernig það birtist.  

Það viðhorf endurspeglaðist í orðum Önnu: 

,,Svo auðvitað vitundarvakning meðal almennings. Því almenningur virðist álíta að 

mansal sé ekki til á Íslandi eða að gera sér grein fyrir því að það geti verið ýmiss form. 

Það er vinnuþrælkun og það sem er algengast hér kynlífsþjónusta. Og það er alltaf svona 

þessi mýta á lofti að, og eins og er í öllum heiminum, þá er alltaf verið að gera mun á 

nauðungarvændi og eða semsagt forced and voluntary prostitution sem í sjálfu sér er 

fáránlegt að greina þar á milli því að sá sem er í vændi hann er alltaf í verri stöðu en hinn 

sem er að notfæra sér hann."  

Einnig hjá Evu: 

,,Ég held einhvern vegin okkur vanti öll meiri skilning á á hérna fyrirbærinu. Fagfólk hefur 

kannski fengið á þessum undanförnu árum einhverja fræðslu og sett sig í einhverjar 

stellingar að þetta sé veruleiki á Íslandi. En ég held það vanti mikið upp á hjá almenningi 

og hjá fólki sem að.. kemst í tengsl við þessar konur. Kannski leigubílstjórar og starfsfólk 

á hótelum og hina og þessa." 

6.3.2 Aukin þekking og reynslu 

Allir viðmælendur töluðu um mikilvægi reynslu fagaðila sem koma að vinnu í mansalsmálum. 

Þegar rætt var um þekkingu og reynsla nefndu flestir viðmælendur að ákveðin reynsla væri 

komin og að mikilvægt væri að notast við þá reynslu í þróun málaflokksins. Þeim fannst 

mikilvægt að sú þekking næði til sem flestra sem mögulega gætu komið að slíkum málum, 

ekki bara þeirra sem kæmu að beinni vinnu með þolendum heldu líka þeirra sem fara með 

stefnumótunarvald. Flestir voru sammála því að sú reynsla sem væri komin um mansal væri 

bundin við ákveðinn hóp sem mögulega væri of lítill. Því væri mikilægt að miðla reynslu 

þessa hóps áfram til að hún nýttist öðrum sem best og einnig til að hægt væri að víkka út 

þekkingarnet fagfólks. Flestir viðmælendur minntust á að ekki væri nóg að þekkingin væri til 

staðar hjá þeim sem væru í beinni vinnu með þolendum. Í því samhengi var talað um að ekki 

væri nægilegt að fræða eina starfsstétt heldur þyrfti að fræða ólíka faghópa á öllum stigum 

málsins í félagskerfinu, heilbrigðiskerfinu og löggæslukerfinu. Þannig væri mikilvægt að aukin 

þekking og fræðsla færi fram á öllum stigum þjónustunnar.  

Þetta viðhorf endurspeglaðist í því sem Anna sagði: 

,,En það sem mér finnst kannski aðal málið enn í dag það er ... að það skortir á almenna 

fræðslu mansals. Við erum með kannski í ýmsum starfstéttum fólk sem kann góð skil á 

mansali og gæti semsagt myndi átta sig að væri fórnarlamb mansals og svo framvegis. 

En þessi þekking er ekkert almenn. Hana vantar það vantar sko svona markvissa fræðslu 

fyrir starfstéttir. Þá er ég að tala um lögreglu, saksóknara, dómara ekki síst og svo bara 

heilbrigðisstarfsfólk og starfsfólk félagsþjónustu. Þó að margt þeirra sé með það þá er 

það ekki alveg nógu alhliða þekking." 

Flestir viðmælendur töluðu um að sú þekking sem væri komin væri, eins og kom fram áður, 

bundin við ákveðinn hóp fagaðila, mikilvægt væri að miðla þekkingu og reynslu þeirra áfram. 

Eins og kom fram hjá Kristínu: 

,,...það er svoldið hér á landinu að það er ákveðin hópur sem þekkir þetta. Það er ákveðin 

hópur sem vinnur í þessu og við þurfum að víkka það út því það er ekki alltaf þessir aðilar 

sem geta komið að þessu. Og ég held klárlega að það þurfi en ég meina að það er 

einhver grunnþekking hjá hverri og einni stofnun og... en það þarf að útvíkka þetta því 

við erum öll að hafa afskipti af fólki." 

Eins var talað um mikilvægi þess að stuðlað væri að því að þjálfa fagfólk og að auka innsýn 

þeirra inn í málin á þann hátt að það gerði sér grein fyrir birtingarmyndum mansals á Íslandi 

og skilja eðli þeirra.  

Eins og kom fram hjá Höllu: 

 ,,...svo er líka það í þjálfun fagfólks að spyrja erfiðra spurninga og og þetta hefur líka 

reynst mörgum erfitt að spyrja svona spurninga: ertu í vændi og allskyns svona þannig 

að þetta er svona ákveðin þjálfun sem fólk þarf að fara í gegnum. [...] Ég held að það sé 

hluti í þessu að styrkja fagfólk í því að spyrja erfiðra spurninga. Það þarf að fá fræðslu og 

það þarf líka að fá að spyrja erfiðra spurninga um vændi og misnotkun og svona."  

Svipað kom fram hjá Birnu: 

,,Við getum sagt að þekkingin innan samfélagsins og innan ákveðinna geira er á 

náttúrulega mismunandi stigi eftir löndum og hangir rosalega saman við... hver eru 

praktísku viðfangsefnin. Þú verður ekki sérfræðingur í einhverju sem þú ert ekki að díla 

við í þínu umhverfi. Þú getur lesið bækur og annað en það verður eins og ég sagði svona 

akademískt. ... hérna þannig að þekkingin getur að mörgu leyti ekki orðið til nema að 

takmörkuðu leyti fyrr en tekist er á við málin þannig að það skilji hvað er það sem 

einkennir mansal á Íslandi? hvaðan koma fórnarlömbin til Íslands? Hvers konar 

fórnarlömb eru það? Hvers konar markaður er fyrir þau? Við hvaða skilyrði búa þau? 

Þetta er alltaf sértækt. Þannig að sko... þú getur aflað þér allskonar upplýsinga og lesið 

skýrslur og þannig en það að fá þessa innsýn gerist bara með því að vinna í málum eða 

fjalla um þau. Ég er ekki að segja að allir þurfi að vera í beinni snertingu við 

fórnarlömbin." 

Einnig kom það fram hjá nokkrum viðmælendum að ákveðin reynsla væri komin um eðli 

mansals á Íslandi sem mikilvægt væri að miðla áfram. Flestir viðmælendur töldu þá reynslu 

vera góða og að hægt væri að nýta hana. Nokkrir viðmælendur bentu á að einnig væri hægt 

að líta til nágrannalandanna til að sjá hvernig vinna þar færi fram og hver árangur þeirra 

væri. Mansal væri alþjóðlegt vandamál og því væri mikilvægt að sækja ráðstefnur og vera í 

sambandi við önnur lönd.  

Þetta viðhorf kom fram hjá Höllu: 

 ,,...við höfum gert ýmislegt það er komin svolítil reynsla hér og við getum byggt á henni. 

En ég held það væri voða gott að sjá hvernig unnið er með þessi mál í Norðurlöndunum. 

Þess vegna finnst mér þessi sjóður í þessu í nýrri áætlun að hann skiptir miklu máli." 

6.4 Þjónusta við þolendur mansals 

Þegar kemur að vinnu með þolanda voru nokkur megin atriði sem viðmælendum fannst 

mikilvægt að þyrftu að vera til staðar til að skilja ólíkar þarfir þolenda og þörf á ólíkri 

þjónustu. Mikilvægt væri að vinna traust þolenda til að hægt væri að vinna með þeim. Þá var 

talið mikilvægt að skilja úr hvers konar umhverfi þolandinn kæmi og að gera sér grein fyrir 

því hvaða þættir mótuðu hegðun og líðan einstaklinganna.  

Eins og kom fram hjá Birnu: 

,,Í venjulegum málum er það ekki talið fórnarlambinu í hag að verða margsaga. En það 

er eitt af því sem má búast við í mansalsmálum að sagan komi fram hægt og bítandi og 

hangi svolítið saman við það að traust byrji að myndast hjá fórnarlömbunum." 

Til þess að veita þjónustu væri mikilvægt að þeir aðilar sem koma að málinu séu meðvitaðir 

um hlutverk sitt og hlutverk annarra í vinnu með þolanda. Í raun væri það grunnurinn að því 

að geta unnið traust hans og þar af leiðandi komist áfram í vinnu með honum.  

Það endurspeglaðist hjá Önnu  

,,...bara þetta að koma þeim upplýsingum á framfæri á skilmerkilegan og upplýsandi 

hátt og reyna að koma á þannig tengslum við einstaklinginn þannig að hann fari smám 

saman að treysta því sem maður er að segja og þá er einmitt svo mikilvægt að vita 

nákvæmlega hvað er hægt að gera og hvað er í boði og hvernig þetta gengur fyrir sig 

þannig hann fái alltaf réttar upplýsingar frá þér og þá smám saman fer hann að treysta 

því sem þú segir." 

Viðhorf Evu endurspeglar svipað: 

,,Það þarf held ég gríðarlegan mikinn og flókin stuðning við að koma einum brotaþola til 

hjálpar. Vinna úr afleiðingunum sem geta verið gríðarlega miklir." 

Einnig var komið inn á að þjónustan væri góð en ekki nægilega aðgengileg og þyrfti að vera 

sýnilegri.  

Eins og Kristín kom inn á: 

,,...þolendur mansals bæði í kynlífs- og nauðungarvinnu þola bara ekki biðina í aðstoð því 

að fyrstu dagarnir og vikurnar skipta höfuðmáli í að öðlast traust og geta fengið réttu 

söguna og þá verðurðu að geta boðið eitthvað í staðin og þau verða að sjá að þú meinar 

að ætla að hjálpa þeim. [...] ...sú þjónusta sem þau fá er bara góð en en hérna hún þarf 

að vera aðgengilegri og þarf sjálfkrafa að fara í gang. Með einhverjum að toga í einn 

spotta og þá er allt kerfið farið í gang. Það þarf að vera þannig." 

7 Umræður 

Í þessari rannsókn var skoðuð upplifun, viðhorf og reynslu fagfólks sem komið hefur að vinnu 

mansalsmála hér á Íslandi. Niðurstöður rannsóknarinnar byggja á viðtölum við sjö fagaðila 

sem hafa þessa reynslu sameiginlega og endurspegla viðhorf þeirra. Þegar gögnin voru 

greind fundust fjögur megin þemu; reynsla af vinnu með þolendum mansals, vinnuumhverfi, 

þekking um mansal og þjónusta við þolendur mansals. Fjallað verður um niðurstöðurnar í 

tengslum við rannsóknarspurningar. 

7.1 Þættir sem hafa áhrif á viðhorf, þekkingu og reynslu 

Ýmsir þættir höfðu áhrif á viðhorf viðmælenda um mansal. Það helsta sem einkenndi þessi 

mál var, að sögn viðmælenda, að þau væru þung, flókin og erfið í vinnslu. Bæði það sem 

viðkom því að veita viðeigandi þjónustu en einnig að vinna að því að finna út hvað hentaði 

hverjum þolanda fyrir sig. Helstu áskoranirnar sem komu upp í vinnunni voru mjög tengdar 

við vinnslu á fyrsta mansalsmálinu sem var upplýst á Íslandi árið 2009. Það ár var í fyrsta 

skipti búin til áætlun gegn mansali, ekki hafði verið stuðlað að lagabreytingum og vantaði 

upp á vitneskju um hvers konar breytingar bæði á lögum og hvers konar þjónustu væri þörf 

(Innanríkisráðuneytið, 2013). Þetta viðhorf endurspeglast í viðhorfum viðmælenda þegar 

rætt var um þau mál sem þeir sinntu. Vinnuferlar þróuðust jafnt og þétt eftir því sem 

reynslan jókst. Lagarammi var útbúin og ákveðin þjónusta var sett af stað eftir þörfum og 

þróun.  

Samhliða því hversu flókin og erfið málin voru nefndu viðmælendur ákveðið vinnuálag 

sem stjórnaðist af einhverju leiti af þeirri vitneskju um mansal á þeim tíma. Vinnan í 

mansalsmálunum var mjög erfið, ekki aðeins vegna þess að hún var flókin og umfangsmikill, 

heldur einnig vegna þess að eðli málsins reyndist erfitt, þar sem mansalmál var algjörlega nýr 

málaflokkur og einkenndist af grófri misnotkun. Þessi upplifun viðmælenda rannsakanda er 

samhljóma bæði Zimmerman og félögum (2011) og Okech og félögum (2011) sem koma inn 

á hinn flókna veruleika sem þessi mál byggja á og oft flókið samspil ólíkra aðila sem þurfa að 

koma að einu og sama málinu. Einnig fannst flestum viðmælendum að vinnuframlag þeirra 

væri umfram það sem ætlast var til af þeim. Þá má nefna að einn viðmælandi sagði að 

almennt væri ekki ekki nægur skilningu fyrir því hversu þung málin væru í raun og veru og 

annar viðmælandi benti á það að hann hefði þurft að sinna vinnu sem væri fyrir utan sitt 

sérfræðisvið. Í raun og veru voru þessi atriði mjög tengd hinum ýmsu þáttum sem komu fram 

hjá viðmælendum sem snéri að þekkingu, fræðslu, bættu verklagi og samstarfi og því að 

hlutverk hvers og eins væri ekki nægilega skilgreint. Slík atriði geta haft neikvæð áhrif á bæði 

vinnu og þjónustu sem er veitt eins og kom fram í matrannsókn Clawson og félaga (2003) 

sem gerð var í Bandaríkjunum um upplifanir starfsmanna á mismunandi stofnunum. 

Samkvæmt niðurstöðum þeirra getur það haft neikvæð áhrif á þá þjónustu sem er veitt til 

þolenda mansal ef slæm samskipti eru á milli lykilstofnanna. Aukið álag og að vita ekki hvert 

sitt hlutverk er gerir vinnu með þolendum mun erfiðari fyrir fram. Viðmælendurnir í þessari 

rannsókn voru flestir sammála því að samstarf á Íslandi væri nokkuð gott og að allir sem að 

málunum kæmu reyndu að gera sitt besta. Allir viðmælendur voru sammála um að gott 

samstarf væri nauðsynlegt til að hægt væri að veita þjónustu á skilvirkan hátt og til þess að 

hægt væri að koma til móts við þolendur og bæta aðstæður þeirra. Tvö viðhorf komu fram 

um stuðning. Annars vegar var talað um stuðning frá grasrótinni. Þessi niðurstaða er í 

samræmi við aðrar skýrslur sem sýna fram á mikilvægi þátttöku félagasamtaka í þjónustu við 

þolendur mansals (Alvarez og Alessi, 2012). Hins vegar um lagalegan stuðning frá yfirvöldum, 

þar sem unnið væri að því að komast til móts við þolendur og aðstoða þá áður en reglum 

hefði verið breytt. Í dag hefur verið tryggð, að einhverju leyti, fjárhagsaðstoð við mögulega 

þolendur mansals í Lögum um félagsþjónustu sveitarfélaga nr. 40/1991 og einnig er til staðar 

rýmri réttur til dvalarleyfis. Það var almennt talið af hinu góða að stuðlað væri að bættu 

lagaumhverfi fyrir þolendur þar sem réttindi þeirra væru tryggð. Flestir viðmælendur nefndu 

að þær breytingar og löggildingar hinna ýmsu alþjóðasamninga væru af hinu góða og voru 

ánægðir með nýja aðgerðaráætlun ríkisins gegn mansali. Sú áætlun leggur markvisst áherslu 

á að fylgja eftir aðgerðum til að stuðla að vernd fyrir þolendur (Innanríkisráðuneytið, 2013). 

Þó komu fram áhyggjur hjá sumum viðmælendum um það hversu mikil framkvæmd yrði af 

nýrri aðgerðaráætlun. Þessar áhyggjur tengdust að mestu leyti fjármagni en einnig hversu 

mikill vilji væri til staðar. Flestir viðmælendur tóku þó fram að þeim fyndist áhugi og vilji vera 

til staðar hjá ríkinu til að stuðla að bættri vinnu í mansalsmálum. Þó voru viðmælendur sem 

voru vonsviknir yfir því að ekki væri ennþá búið að samþykkja samning milli ríkisins og 

Reykjavíkurborgar og annarra sveitarfélaga um vinnslu mansalsmála. Þeim fannst að án 

þessara samninga ýtti það undir að þjónusta við þolendur væru af algjöru lágmarki og einnig 

að ekki væri nægilega skilgreint hvert hlutverk og ábyrgð þeirra væri. 



61 

Viðmælendur voru spurðir um þekkingu og fræðslu um mansal og voru sammála því að á 

undanförnum árum hefði orðið aukin vitundarvakning um mansal. Ákveðin reynsla hefði að 

vissu leyti myndast á Íslandi um mansal en hins vegar töluðu flestir um að sú þekking væri 

bundin við ákveðinn hóp fagfólks. Bent var á þörfina á því að yfirfæra þessa reynslu og nýta 

til að auka þekkingu fleiri fagaðila. Það sem helst var bent á var mikilvægi fræðslunnar og að 

mikil þörf væri á henni til að auka meðvitund og líkur á því að þolendur mansals þekktust. 

Þetta kemur heim og saman við það sem fram hefur komið í fyrri rannsóknum, að fræðsla og 

aukin þekking ákveðinna faghópa skipti miklu í greiningarferlinu þar sem oft vill verða að 

þolendur séu vangreindir (Androff, 2011; Okech o.fl., 2011).  

Viðhorf viðmælenda um almenna þekkingu á öðrum tegundum mansals var sú að hún 

væri mikið minni þrátt fyrir að vissulega væri þekking um mansal almennt að aukast. Sú 

tegund mansals sem er algengust á Íslandi er sala á fólki í kynlífstengdum iðnaði en þó eru 

einnig dæmi um aðrar tegundir, þó að þau hafi ekki verið upplýst hér á landi 

(Innanríkisráðuneytið, 2013; Ríkislögreglustjóri, 2013; US Department of State, 2012). Þetta 

er í takt við það sem áður hefur verið rannsakað, að oft vilja aðrar tegundir af mansali, eins 

og vinnuþrælkun til dæmis, verða vangreindari (Alvarez og Alessi, 2012; Androff, 2011). 

Annað atriði sem rætt var út frá þekkingu á mismunandi tegundum mansals tóku tveir 

viðmælendur sérstaklega fram þá áhættu sem hælisleitendur geta verið í gagnvart því að 

verða þolendur mansals og að gæta yrði að sérstöðu þeirrar vinnu sem þessi hópur þyrfti. 

Áhætta hælisleitenda og flóttafólks fyrir því að verða þolendur mansals er mikil í ljósi 

brothættrar stöðu þeirra þegar þeir flytjast á milli landa, oft þegar þeir flýja stríð eða eru í 

leit að betra lífi (Androff, 2011; Mahmoud og Trebesch, 2010; Okech o.fl., 2011; Salt og Stein, 

2002).  

Af niðurstöðum rannsóknarinnar má sjá að skipulagt verklag skiptir miklu máli þegar 

unnið er að mansalsmálum. Flestir viðmælendur rannsakanda töluðu um að skýrt verklag og 

vitneskja um hlutverk hvers og eins væri nauðsynleg þegar kemur að því að vinna með 

fórnarlömbum mansals. Er þetta í undirbúningi samkvæmt nýju aðgerðaráætlun gegn 

mansali þar sem skýra á verkferla í mansalsmálum og skilgreina nánar hlutverk þeirra 

stofnana koma að vinnslu mansalsmála (Innanríkisráðuneytið, 2013). 

Nokkrir viðmælendur minntust á að opnun Kristínarhúss hefðu verið ákveðin tímamót í 

þjónustu við fórnarlömb mansals en þó voru sumir sem hefðu viljað hafa skýrari skilgreiningu 

á hlutverki athvarfsins. Fimm viðmælendur voru sammála um að til staðar væri gott samstarf 

við Landsspítalann og þá bæði bráða- og áfallaþjónustu sem þar er hægt að fá fyrir þolendur 

mansals. Kom fram að sú þjónusta væri mjög mikilvæg grunnþjónusta sem þolendur mansals 

þyrftu yfirleitt að nýta sér. Áður hefur verið bent á mikilvægi heilbrigðisþjónustu og 

stuðnings við fórnarlömb (Zimmerman o.fl., 2011). Flestir viðmælendur töluðu um að sú 

þjónusta sem stæði þolendum til boða væri góð en jafnframt að hún lægi ekki endilega alltaf 

skýrt fyrir hverju sinni. Eins nefndi einn viðmælandi vangaveltur um það hvort að slík 

þjónusta og forgangur fyrir þolendur myndi vera í jafn miklum mæli ef um væri að fjöldi sem 

hlypi á nokkra tugi.  

Ákveðin atriði í vinnu með þolendum mansals voru talin mikilvægust, eitt af því var að 

koma á trausti á milli þolanda mansals og fagaðila. Forsendan fyrir því að koma á trausti við 

þolanda væri að þekkja hlutverk sitt og vita hvaða reglur giltu og hvaða þjónustu væri hægt 

að bjóða upp á. Traust væri stór þáttur í því að ná að vinna með þolendum mansals og ná til 

þeirra og upplýsa þá um réttindi sín. Einnig var talið mikilvægt að allir þeir sem kæmu að 

málinu væru meðvitaðir um einkenni mansals og þekktu til þarfa einstaklinga sem lent hafa í 

mansali. Þar komu meðal annars fram athugasemdir eins og að kunna að spyrja réttu 

spurninganna og að gera sér grein fyrir mismunandi aðstæðum einstaklinganna. Eins og 

Zimmerman og félagar (2011) hafa komið inn á þá þarf að gera sér grein fyrir því hvers konar 

aðstæður þolandi mansals hefur búið við og einnig fyrir ólíkum þörfum hans. Þá er ekki 

eingöngu átt við lagalega heldur líka heilsufarslega. Í rannsókn þeirra kom fram að mikilvægt 

væri að gera sér grein fyrir hinum flóknu þörfum þolenda mansals og ólíkum aðstæðum 

þeirra. Nokkrir viðmælendur þessarar rannsóknar nefndu að mögulega myndi það auka 

öryggi fagfólks ef það fengi fræðslu og reynslu væri miðlað áfram og þeir ættu meiri 

möguleika á því að fá þjálfun, sem sérstaklega tengdist þessum málaflokki. Þar á meðal að fá 

að koma að raunverulegum dæmum sem gætu gefið betri innsýn inn í hinn flókna veruleika 

sem býr að baki eðli mansals. Það sama gildir um að gera sér grein fyrir ólíkum tegundum 

mansals. Fjórir viðmælendur töluðu sérstaklega um að þolendur mansals þyrftu ekki endilega 

að hafa verið keyptir sérstaklega hingað til lands. Nokkrir nefndu að dæmi væri um flóttafólk 

og innflytjendur sem falla undir skilgreininguna um mansal. Erlendar konur sem giftast 

íslenskum mönnum geta einnig verið skilgreindar sem mansalsþolendur vegna þess að þær 

hafa annað hvort verið seldar í hjónaband og/eða seldar af eiginmönnum sínum.  

Flestir viðmælendur töluðu um að vitundarvakning gæti stuðlað að því að sporna gegn 

ákveðnum staðalímyndum um mansal. Það að gera sér betur grein fyrir ólíkum 

skilgreiningum væri bundin við aukna meðvitund um eðli mansals og einnig þjálfun. Nokkrir 

viðmælendur tóku fram að gera þyrfti grein fyrir því að þó sum tilvik séu ekki yfirgripsmikil þá 

er engu að síður um að ræða þolanda sem hefur þörf fyrir þjónustu.  

Nokkrir viðmælendur töluðu um að þjálfun væri nauðsynleg fyrir fagfólk ásamt því að 

unnið væri að markvissri fræðslu. Bæði var talið nauðsynlegt að líta til Norðurlandanna til að 

skoða reynsluna þar og einnig að sú reynsla sem væri nú þegar til staðar yrði miðluð áfram til 

fleiri aðila. Viðmælendur voru allir sammála um að reynslan hér á landi væri of bundin við 

ákveðinn hóp fagaðila. Viðmælendur töluðu þó ekki um þetta atriði á neikvæðan hátt og 

voru sumir sem minntust á að möguleiki á sérhæfingu ætti að vera til staðar. Þeir tóku þó 

fram að almenna þekkingu yrði að gera víðtækari og ná til fleiri aðila en hún gerir í dag.  

7.2 Vinna með þolendum mansals 

Niðurstöður hafa vakið rannsakanda til umhugsunar um umfang mansals á Íslandi og einnig 

mikilvægi þess að þjónusta sem henti sé til staðar. Miðað við niðurstöður er sértaklega 

mikilvægt að skýrt liggi fyrir hvaða þjónusta og aðstoð sé til staðar fyrir þolendur mansals og 

hlutverk hvers og eins fagaðila sem kemur þar að sé skýr. Nú, þegar ný aðgerðaráætlun 

ríkisins gegn mansali er komin út, er sérstök áhersla lögð á að upplýsa betur þá sem koma að 

mansalsmálum. Það er gert bæði til að ýta undir það að fagfólk sé meðvitað um einkenni 

mansals og að það hafi aukinn skilning á ferlinu, einnig að stuðla að skýrari verkferlum sem 

skipta höfuðmáli, eins og hefur komið fram í viðhorfum viðmælanda. Ef fólk veit og skilur 

hlutverk sitt í þessari vinnu er auðveldara að upplýsa þolendur um stöðu sína og hvaða rétt 

þeir hafa. 

 Með þessi atriði í huga veltir rannsakandi fyrir sér aðkomu félagsráðgjafa að þessum 

málaflokki. Þar sem mansal er alvarlegt mannréttindabrot á það vel heima innan verkefna 

félagsráðgjafa en meðal hlutverka þeirra er að sporna gegn hvers konar órétti og undirokun 

ákveðinna hópa. Með því að geta upplýst þolendur um hvaða rétt þeir hafa og hvað þeim 

stendur til boða er þolendum gefið ákveðið vald yfir lífi sínu. Það er eitt af kenningarlegum 

nálgunum í vinnu félagsráðgjafa þar sem leitast er eftir því að efla einstaklinga til að hafa 

áhrif á þá þjónustu sem stendur þeim til boða (Fetterman, 2001; Healy, 2005). 

Félagsráðgjafar starfa innan heilbrigðis- og félagskerfisins sem bæði koma að þjónustu við 

þolendur mansals. Þar sem mansalsmál eru flókin og þarfir þolenda ólíkar og í flestum 

tilfellum þurfa þeir margþætta aðstoð, þá getur heildarsýn sem félagsráðgjafar beita í vinnu 

komið sterkt inn í þessi málefni. Ekki er eingöngu horft á þarfir einstaklingsins út frá 

félagslegum þörfum heldur einnig lagalegar þarfir og heilsufarslegar þarfir. Þolendur mansal 

hafa ólíkar sögur, hvort sem um ræðir alvarlega misnotkun alla ævi eða að hagnýting á 

einstaklingi hafi byrjað þegar flust var á milli landa. Þessa þætti þarf að hafa í huga þegar 

unnið er með þolendum. Jafnframt veltir rannsakandi fyrir sér hvernig aukin þekking á eðli 

mansals getur ekki eingöngu stuðlað að því að fagfólk sem vinnur með þolendum geti orðið 

öruggara í starfi, heldur einnig hvernig öryggi og þekking á því hvað standi til boða geti ýtt 

undir bætt öryggi þolenda. 

7.3 Mikilvægi rannsóknarniðurstaðna 

Niðurstöður rannsóknarinnar eru mikilvægar að því leyti að þær veita innsýn inn í viðhorf og 

upplifanir fagfólks sem hefur komið að mansalsmálum á Íslandi. Niðurstöður geta gefið 

hugmyndir um hvernig slík vinna er. Þessi rannsókn getur nýst til þess að auka umræðuna 

um hið flókna fyrirbæri sem mansal er og stuðlað að auknum áhuga um málaflokkinn. Enn 

fremur gefa niðurstöður til kynna hvers konar áskorana er mögulega að vænta þegar starfað 

er með þessum hópi og gefur jafnframt dæmi um hvaða viðhorf í starfi eru ráðandi. 

7.4 Rannsóknir til framtíðar 

Mansal á Íslandi er frekar nýtt fyrirbæri í umræðunni hér á landi og ekki eru liðin mörg ár 

síðan tekist var á við að innleiða helstu alþjóðasamninga sem eiga að stuðla að bættum 

aðstæðum þolenda mansals. Einnig er ekki langt síðan athvarf fyrir konur í mansali og vændi 

var stofnað á Íslandi og ekki hefur verið mikið skoðað hvernig sú þjónusta hefur nýst. Fyrst og 

fremst hefur ekki verið gerð rannsókn á Íslandi um mansal út frá augum þolenda. Einnig 

hefur vinnuþrælkun lítið verið skoðuð á Íslandi, ásamt öðrum tegundum af mansals eins og 

mansal barna.  

Viðauki 1: Kynningarbréf

Viðauki 2: Upplýst samþykki 

Upplýst samþykki fyrir þátttöku í rannsókn MA –nema í félagsráðgjöf við Háskóla Íslands. 
    Þekking og viðhorf í mansalsmálum 
Kæri þátttakandi 
Ábyrgðaraðili og leiðbeinandi rannsóknarinnar er Guðbjörg Ottósdóttir, aðjúnkt við Háskóla 
Íslands. Hægt er að ná í Guðbjörgu Ottósdóttur í netfangið gudbjoro@hi.is.  
Höfundur þessarar rannsóknar er Þórdís Inga Þorsteinsdóttir, meistaranemi í félagsráðgjöf 
við Háskóla Íslands. 
Mansal á Íslandi hefur verið mikið í umræðunni undanfarin ár og hefur Ísland lagt sig fram í 
baráttunni gegn sölu á fólki. Með þessari rannsókn er markmiðið að fá innsýn í viðhorf og 
þekkingu fagfólks á íslandi sem hafa komið að mansalsmálum.  
Tekið verður eitt viðtal við hvern þátttakanda og munu þau eiga sér stað frá september 2013 
til október 2013. Viðtölin verða hljóðrituð og að lokinni úrvinnslu verður þeim eytt ekki síðar 
en í desember 2013. Einungis rannsakandi mun koma að úrvinnslu þeirra. Notast verður við 
dulnefni og því munu nöfn þátttakanda ekki koma fram. Hvorki í afritun viðtala né í 
niðurstöðum rannsóknar. 
Vinnsla rannsóknarinnar hefur verið tilkynnt til Persónuverndar samkvæmt lögum um 
persónuvernd og meðferð persónuupplýsinga nr.77/2000. 
Þátttakanda er frjálst að hafna eða hætta þátttöku hvenær sem er án útskýringa og hefur 
fullan rétt á að neita að svara einstökum spurningum eða að ræða einstök efnisatriði.  
Upplýst samþykki er í tvíriti og heldur þátttakandi eftir einu eintaki. Upplýstu samþykki 
verður eytt að rannsókn lokinni.  
Mér hefur verið kynntur tilgangur þessarar rannsóknar og gert ljóst í hverju þátttaka mín er 
fólgin. Ég er samþykk/ur þátttöku.  

 
Dagsetning 

__________________ 
 

_______________________________ 
Nafn þátttakanda 

 
 

_______________________________ 
Höfundur rannsóknar 

 

 

mailto:gudbjoro@hi.is




75 

Viðauki 3: Viðtalsvísir 

Hvert er/ var starfshlutverk þitt i þessum málaflokki? 

Hversu lengi hefur þú starfað með þessum málaflokki? 

Hvers konar áskoranir hefur þú þurft að takast á við í þinni vinnu? Góðar og slæmar? 

Hvaða breytingar telur þú að hafi átt sér stað er viðkemur viðhorfi og þekkingu varðandi 

mansal? 

Telur þú að þörf sé á aukinni fræðslu til faghópa um mansal? Að hvaða leiti? 

Hvert er mat þitt á þekkingu og viðhorfi samstarfsaðila og annarra sem koma að þessum 

málaflokki, bæði innan heilbrigðis- og félagskerfisins? 

Hvert er mat þitt á samstarfi milli starfstétta í mansalsmálum? 

Hvaða jákvæða árangur telur þú að gæti orðið út frá nýrri aðgerðaráætlun er snýr að 

mansali? 

Hvaða hagur telur þú að gæti orðið með aukinni fræðslu til almennings og faghópa? 

 Hvaða þættir eru að þínu mati mikilvægir í vinnu með fólki í mansali?  

 


